
Talba

THE CHAIRMAN (Onor. Leo Brincat): Qabel nibdew din il-laqgħa nixtieq ngħaddi żewġ rimarki ġenerali dwar kif għandna mmexxu l-business tagħna kemm matul il-laqgħa ta’ llum kif ukoll matul il-laqgħat l-oħrajn. L-ewwel nett nixtieq nappella biex ma jkun hemm l-ebda cross debate. It-tieni nett, għalkemm id-Deputati għandhom id-dritt jgħidu tagħhom, napprezza jekk waqt li jkunu qed jagħmlu l-intervent tagħhom jindirizzaw lis-Sedja u mhux lill-partijiet l-oħra. Xi ħaġa oħra li rrid inżid ukoll huwa li għalkemm bħalissa m'għandniex membri tal-pubbliku preżenti, irrid nagħmilha ċara li m’iniex se nittollera li jiġu mgħoddija rimarki mill-pubbliku, kif seta' ġara f'xi ħinijiet ilbieraħ.

THE CHAIRMAN: Ngħaddu issa għall-approvazzjoni tal-Minuti. Qed nara li mal-Minuti trid tiżdied il-lista ta’ dokumenti li l-Ministru Zammit Dimech kellu jqiegħed fuq il-Mejda ta’ dan il-Kumitat fil-bidu ta' din il-laqgħa, hux hekk Ministru?

ONOR. FRANCIS ZAMMIT DIMECH: Il-ħsieb tiegħi kien li nippreżentahom. Fil-fatt kont se nippreżenta tnejn minnhom fil-bidu ta’ din il-laqgħa u mbagħad għandi dokument ieħor, li jirrigwarda x-shareholding, li se jasalli aktar tard.

Issa Sur President, jien m’iniex se ngħid dan f'xi kontest ta' ksur ta' privileġġ għax ma tantx nemmen bih imma nixtieq niġbed l-attenzjoni tas-Sedja biex ikomplu jsiru l-appelli meħtieġa, kif dejjem isir, dwar reporting korrett. Nixtieq niġbed l-attenzjoni tas-Sedja b'mod partikolari għal rapportaġġ li kien hemm ilbieraħ filgħaxija fil-bullettin ta' l-10.30 pm fuq Super1 TV, li apparti li kien rapport imparzjali għal kollox u li ma jagħmilx ġustizzja mal-Membri kollha tal-Kamra, żgur li ma jagħmilx ġustizzja miegħi, li f'ħin minnhom ikkwota lili ngħid f'dan il-Kumitat li għalkemm jien kont naf li suppost joħroġ tender, għażilt li ma joħroġx. Jien dan m’għedtu fl-ebda ħin, jiġifieri mhux biss ma kienx hemm fair reporting of the proceedings fejn hawnhekk il-partijiet kollha għandhom ikunu kkwotati kif suppost, imma kont anke kkwotat bil-maqlub ta' dak li fil-fatt għedt. Ċertament dan mhuwiex aċċettabbli, mhuwiex aġir demokratiku u ħadd m'għandu jabbuża b'dan il-mod.  

THE CHAIRMAN: Il-punt tiegħek qed jiġi nnotat. Nixtieq nappella uffiċjalment lill-Membri kollha tal-media preżenti, u anke lil dawk mhux preżenti, biex mhux biss ikun hemm fair reporting tal-proceedings, imma aktar importanti minn hekk, li ma jkunx hemm misreporting ta' dak li jintqal waqt is-seduti li jsiru f’dan il-Parlament.


MINUTI

THE CHAIRMAN: Nistgħu napprovaw il-Minuti?

L-Onor. Buhagiar.

ONOR. CHARLES BUHAGIAR: Sur President, jien emendajt ftit il-mod kif ġiet imniżżla fil-Minuti d-dikjarazzjoni li għamilt jien ilbieraħ u għaddejtha lis-Segretarju.

THE CHAIRMAN: Nitlob lis-Segretarju biex jaqraha ftit.

IS-SUR RAYMOND SCICLUNA (Segretarju tal-Kumitat): L-Onor. Charles Buhagiar iddikjara li madwar erba’ xhur ilu l-kumpanija Camper & Nicholsons, li wrew interess fil-proġett tal-Kottonera, kienet staqsiet lill-kumpanija li jaħdem magħha l-Onor. Buhagiar għal xi pariri dwar dan l-istess proġett.

THE CHAIRMAN: Bażikament il-kumpanija qed tiġi identifikata.

L-Onor. Gatt.

ONOR. AUSTIN GATT: Il-Kumitat qabel ukoll li l-pariri li jistgħu jingħataw il-Membri ta' dan l-istess Kumitat mill-konsulenti tagħhom m’għandhomx jiġu traskritti u mhux jiġu traskritti. Safejn naf jien aħna għedna li għandhom jitkellmu biss il-Membri tal-Kumitat.

THE CHAIRMAN: M’għandhomx jindirizzaw il-meeting.   

ONOR. AUSTIN GATT: Għalhekk m’għandhomx jiġu traskritti għax jekk jiġu traskritti jkunu qishom jistgħu jitkellmu, però ma jiġux irrapportati. Mill-bqija naħseb li kollox huwa korrett.

THE CHAIRMAN: Hawn aktar rimarki qabel ma jiġu approvati l-Minuti? (Onor. Membri: No)

Il-Kumitat qabel li l-Minuti tal-Laqgħa Nru. 21 li saret fil-11 ta’ Mejju 1999, jiġu emendati kif ġej:

Il-paragrafu li jispiċċa bil-kliem “Il-pariri li jistgħu jingħataw il-Membri ta’ dan l-istess Kumitat m’għandhom jiġu traskritti.” għandu jispiċċa bil-kliem “Il-konsulenti li jistgħu jintalbu biex jagħtu pariri lill-Membri ta’ dan il-Kumitat m’għandhomx jindirizzaw lill-Kumitat u allura dak li jgħidu ma jiġix traskritt.”.

Fil-paragrafu li jibda bil-kliem “L-Onor. Charles Buhagiar iddikjara”, minflok il-kliem “waħda mill-consortia nvoluti” għandhom jidħlu l-kliem “il-kumpannija Campers & Nicholson li wrew interess”.

Għandu jiġi ndikat li fuq talba tal-Kumitat, l-Onor. Francis Zammit Dimech aċċetta li jippreżenta d-dokumenti li fil-fatt tqiegħdu matul dan il-Kumitat.

Il-Minuti emendati tal-Laqgħa Nru 21 li saret fil-11 ta’ Mejju 1999 ġew konfermati.


DISKUSSJONI DWAR L-GĦOTI TA’ ENFITEWSI TEMPORANJA TA' ART, BINI U DRITT TA' RMIĠĠ FIL-BIRGU, L-ISLA U KALKARA LILL-PORT COTTONERA LTD U LILL-COTTONERA WATERFRONT GROUP PLC  -  KONTINWAZZJONI

THE CHAIRMAN: Ilbieraħ ġie mifhum li kien hemm xi Deputati li xtaqu jindikaw xi persuni biex jitressqu quddiem dan il-Kumitat. Sar ukoll appell mis-Sedja biex jekk ikun hemm xi ħsieb li jitressqu xi persuni jew jiġu suġġeriti xi persuni quddiem dan il-Kumitat, jekk jista’ jkun dawn jiġu identifikati fil-bidu u tingħata anke r-raġuni tal-parametri li dwarhom hemm il-ħsieb li jiġu mistiedna biex jattendu hawnhekk.

L-Onor. Buhagiar.

ONOR. CHARLES BUHAGIAR: Bħalma għidt inti, Sur President, aħna xtaqna nindikaw xi esperti li nixtiequ li jitilgħu quddiem dan il-Kumitat. Għalissa f'moħħna għandna tnejn min-nies. Wieħed minnhom huwa l-Perit John Sciberras, Direttur Ġenerali inkarigat mid-Dipartiment tal-Artijiet, li jien nifhem li kien wieħed minn dawk li ta l-pariri lill-Ministru, kif fhimtu jgħid tajjeb ilbieraħ waqt is-seduta. Aħna nixtiequ li jitressaq il-Perit Sciberras hawnhekk biex jispjegalna l-proċedura li konna qed nitkellmu fuqha lbieraħ fejn jekk, pereżempju, inti tagħti biċċa art biex tintuża għal boatyard f'kuntratt bħalma għandna quddiemna llum u mbagħad tħalli proviso li jgħid illi ‘l quddiem din l-art tista' tinbidel, ikunx qed jinħoloq preċedent. Nixtieq nistaqsih ukoll jekk qattx saret xi ħaġa bħal din u jekk tistax issir. Għalhekk nixtieq li l-ewwel jitressaq quddiem dan il-Kumitat il-Perit Sciberras.  

Imbagħad it-tieni persuna li nixtieq illi jitressaq quddiem dan il-Kumitat huwa l-perit Vince Cassar. Mill-Perit Cassar aħna nixtiequ nkunu nafu - għax nifhmu li kien involut fit-taħdidiet huwa wkoll - jekk jistgħux jiġu indikati b'mod ċar id-differenzi li ġew proposti bħala faċilitajiet u fl-area fejn se jsir dan il-proġett minn Gvern Laburista għal dawk li ġew proposti issa. Nixtiequ narawhom fuq pjanta, u dan qed ngħiduh għax bħalma għedna lbieraħ u se nkomplu nsostnu llum, il-proġett ta' diskussjoni li għandna quddiemna u quddiem il-Parlament hu proġett totalment differenti minn dak li kien ġie propost oriġinarjament. Anke jekk wieħed jieħu l-area; biss biss il-boatyard li ġiet inkluża għandha area ta' aktar minn 14,000 metru kwadru, li tiġi madwar 25% tal-area tal-proġett kollu. Kif qed naraw, diġà hemm devjazzjoni sinifikanti fuq il-boatyard biss, u dan apparti areas oħrajn li ġew inklużi, li jekk tikkalkolahom flimkien jien ngħid li l-proġett aktar minn irdoppja. Għalhekk minħabba dawn ir-raġunijiet aħna nixtiequ li dawn iż-żewġ periti jitressqu quddiem dan il-Kumitat ħalli jagħtuna spjegazzjoni dwar l-affarijiet li qed nitkellmu fuqhom u b’hekk inkunu nistgħu niġu ggwidati aħjar.

THE CHAIRMAN: Hemm talbiet oħra biex jitressqu xi persuni oħrajn? (Onor. Membri: No)

Rimarki? L-Onor. Gatt.

ONOR. AUSTIN GATT: F’dan l-istadju nixtieq nistaqsi għal kjarifika. Jekk fhimt sew, l-Onor. Buhagiar jixtieq jisma' lill-Perit Cassar biex jikkompara l-proġett kif kien qed jiġi propost qabel ma’ kif inhu qed jiġi propost issa?  

ONOR. CHARLES BUHAGIAR: Li nixtieq hu li ssir pjanta min-naħa tad-Dipartiment tax-Xogħlijiet fejn fuq din il-pjanta jiġi indikat x'kien qed jiġi propost qabel u x'qed jiġi propost issa biex wieħed ikun jista' jara d-differenzi bejn iż-żewġ proġetti b’mod ċar.

ONOR. AUSTIN GATT: Jiġifieri inti m’intix qed tipproponi li jiġi jitkellem hawnhekk imma li jipprepara pjanta.  

ONOR. CHARLES BUHAGIAR: Naħseb imbagħad għandna nkunu nistgħu nkellmuh fuq din il-pjanta.

ONOR AUSTIN GATT: Imma l-ewwel ħalli nibdew bil-pjanta.

ONOR. FRANCIS ZAMMIT DIMECH: Qed nipprova naħseb jekk din il-pjanta għandhiex issir mid-Dipartiment tax-Xogħlijiet jew inkella jekk l-Onor. Buhagiar huwiex qed titlob speċi ta' survey sheet. L-ideal hu li nġibu l-land drawings li kienu sottomessi ...

ONOR CHARLES BUHAGIAR: Onor. Zammit Dimech, ħalli nispjegalek ħaġa waħda. Fuq il-land drawings m'hemmx indikat fejn ġej il-casino, fejn ġejja l-lukanda, eċċ. Issa aħna bilfors neħtieġu dawn id-dettalji biex inkunu nistgħu nitkellmu, u allura qed nitolbu li d-Dipartiment tax-Xogħlijiet jieħdu l-briga biex mid-dokumenti li għandkom intom u li aħna m'għandniex … Fil-fatt naħseb li waħda mill-affarijiet li se nitolbu hi biex jekk għandkom xi drawings dwar kif il-consortia se jqassmu l-areas tagħhom, tippreżentawhom hawnhekk biex niddiskutuhom għax id-drawings li qed nitkellmu fuqhom hawnhekk jindikaw biss areas. Jien naħseb li din hija talba ġusta għax meta għamilna d-debate is-sena li għaddiet, kontu intom stess li tlabtu dawn id-dokumenti, u għalhekk mhijiex xi ħaġa kbira li issa qed nitolbuhom aħna wkoll. Wieħed jista’ jgħaddi l-pjanti tal-consortia lid-Dipartiment tax-Xogħlijiet biex huma jkunu jistgħu jaraw id-differenzi li kien hemm fiż-żewġ proposti fuq pjanta waħda.

ONOR FRANCIS ZAMMIT DIMECH: F’dan l-istadju d-differenza tkun biss dik li għandha x’taqsam mal-areas u mhux ta' użu wkoll.

ONOR CHARLES BUHAGIAR: Le le, anke ta' użu! Fil-fatt aħna mhux biss qed nikkontestaw dan il-proġett għax hemm areas differenti imma għax anke l-użu huwa differenti. Għalhekk naħseb li biex aħna nkomplu nsostnu l-argument tagħna huwa importanti li wieħed jidentifika l-areas differenti li se jintużaw għal użu differenti minn dak li kien hemm qabel.  

ONOR FRANCIS ZAMMIT DIMECH: L-użu differenti jirriżulta mill-kuntratt. Pereżempju, il-kuntratt jindika li issa hemm lukanda li qabel ma kinitx hemm.

ONOR CHARLES BUHAGIAR: Onor. Zammit Dimech, jien ċert li intom diġà rajtu u għandkom il-pjanti tal-consortia li qed jindikaw fejn ġej il-casino. Issa jekk se jagħmlu lukanda jridu jindikaw fejn se tiġi din il-lukanda. F’dan l-istadju aħna ma rridux inkunu nafu l-pjanti tal-lukanda imma rridu nkunu nafu, per eżempju, li l-lukanda se jkun fiha tant square meters u li se tkun fit-tali area. Dak li qed nitolbu aħna; speċi ta' block plan li jindika fejn se jiġu mpoġġija l-faċilitajiet li hemm f'dan il-kuntratt.  

ONOR FRANCIS ZAMMIT DIMECH: Ħalli nkunu preċiżi. Aħna qed nitkellmu mal-consortia dwar l-areas li huma jridu jagħmlu żvilupp fihom u qed nindikaw ukoll l-użu li għandu jsir f'dik l-area, però f’dan l-istadju aħna ma esiġejniex mal-consortia li jridu jkunu site specific b'mod assolut. Għalhekk jekk inti qed tgħidli: Il-Port Cottonera Consortium iridu jibnu l-lukanda bilfors fejn kien hemm il-white building jew inkella jinkorporawha fejn hemm it-Teżorerija, … Pereżempju, meta ssemma li l-casino jkun floating, allura naturalment dak se jkun lejn in-naħa tal-Isla filwaqt li jekk ma jkunx floating se jkun wieħed mill-bini tal-Birgu. Għalhekk meta aħna morna mal-consortia, dan għamilnieh biex kemm jista' jkun jagħtuna delineazzjoni tal-użi varji li se jagħmlu, però anke minħabba diskussjonijiet mal-Awtorità tal-Ippjanar, f'dan l-istadju ħallejna ċerta flessibbilità dwar jekk, pereżempju, liema binja se tkun il-leisure area, liema binja se tkun il-lukanda u liema binja se tkun il-casino, jiġifieri naħseb li dak li qed titlob inti ma jeżistix.

ONOR CHARLES BUHAGIAR: Le le, jeżisti. Li forsi ma jeżistix huma pjanti definiti, imma żgur li jeżistu l-areas li wieħed qed jaħseb biex juża bħala lukanda, casino jew whatever. 

ONOR FRANCIS ZAMMIT DIMECH: L-area globali teżisti.

ONOR CHARLES BUHAGIAR: Aħna li qed ngħidu hu li għandna nindikaw fuq pjanta fejn hemm il-ħsieb li, pereżempju, jiġi l-casino ... Issa jien nifhem li dawn jistgħu jinbidlu minħabba l-Awtorità tal-Ippjanar, imma naħseb li b'dan il-mod inkunu nafu x'faċilitajiet addizzjonali qed jintalbu fuq din il-proposta.

ONOR FRANCIS ZAMMIT DIMECH: M'iniex qed nifhem. Jiġifieri inti qed tgħid li trid areas indikati bil-premessa li dawn jistgħu jinbidlu? (Interruzzjonijiet) Ovvjament inti taf il-proġett, u jien nafu wkoll. Ħalli nieħdu x-xatt tal-Birgu, l-aktar area faċli għax hija koperta wkoll fil-konvenju ta' sena ilu. Illum nafu li hemmhekk l-użu se jinkludi żgur lukanda, jiġifieri lukanda li mhijiex se tkun floating. Il-probabbilità hi li din se tkun fil-white building, però mhux bilfors qed jingħad li se tkun fil-white building. Fil-fatt qed jgħidu li forsi l-bini tal-ġenb jista' jkun aktar adattat jekk inħallu l-faċċata tiegħu u ninkorporaw il-lukanda ġo fih. Jekk tittieħed dik it-tip ta' deċiżjoni, awtomatikament anke s-size jinbidel. Mhux xi ħaġa naturali din?! Din mhijiex xi biċċa art bla bini fuqha u allura nistgħu ngħidu li hemm tant metri kwadru għal-lukanda, jiġifieri m’aħniex qed nitkellmu fuq biċċa art li nkunu nistgħu nibnu l-lukanda fejn irridu għax l-area tibqa' l-istess. Hawnhekk qed nitkellmu fuq site fejn għandek bini antik ta' valur storiku li almenu l-faċċata tiegħu żgur li trid tiġi ppriżervata, kif wara kollox kien dejjem intenzjonat, u naħseb li fuq dan qed naqblu lkoll. Għalhekk skont liema bini tagħżel biex tinbena l-lukanda tkun qed tagħmel differenza fl-area wkoll, u tagħmillek differenza fejn tagħmel il-kmamar tas-sodda, tagħmillek differenza fejn tagħmel il-foyer u tagħmillek differenza anke kif tqassam affarijiet oħra. L-area globali se tibqa' dik li hi; skont kif qiegħda fil-land drawings, u jekk il-consortium jagħżel li l-lukanda jagħmilha f'"A", f'"B" jew f'"C", kulma tkun qed tinbidel tkun l-area tal-hotel għax l-area ma tkunx qed tinbidel fit-totalità tagħha.

ONOR CHARLES BUHAGIAR: Onor. Zammit Dimech, ma nafx kif qed titkellem b’dan il-mod għax intom fil-kuntratt kontu speċifiċi ħafna u hemmhekk intom qed tgħidu eżattament x'tip ta' lukanda tridu hemmhekk, jiġifieri ġaladarba qed ikunu tant specific, naħseb li dawn il-workings diġà nħadmu. Aħna li qed nitolbu hi pjanta li turi l-boundaries tal-art imma fuqhom b’xi mod irid ikun hemm superimposed dak li kien hemm propost qabel u tindikawlna li fuq dik l-area issa huwa propost li, per eżempju,  se tinbena lukanda. M'hemmx għalfejn inkun naf jekk il-lukanda hijiex se tiċċaqlaq 'l hawn jew 'l hemm. Mhux dak hu l-punt! Fil-pjanti li poġġejtu fuq il-Mejda tal-Kamra intom stess bħala Gvern indikajtu l-area fejn se ssir il-lukanda. Issa hawn m'iniex qed ngħid li indikajtu l-boundaries tal-lukanda eżatt, imma għedtu li pereżempju, fix-xatt tal-Birgu se tinbena lukanda. Issa li rridu aħna huwa li jkun hemm pjanti fejn fuqhom ikun hemm superimposed dak li kien hemm propost qabel u dak li hemm propost issa u fuqhom nindikaw ukoll il-faċilitajiet li huma proposti li jsiru fuq dik l-art.

ONOR. FRANCIS ZAMMIT DIMECH: Is-sitwazzjoni reali hija li f’dan l-istadju m’għandniex din l-indikazzjoni kif qed tispjegaha inti. Tlabna l-artistic impressions mingħand il-consortia biex ikunu parti mill-konsultazzjoni pubblika, li llejla se jkunu inkorporati wkoll fil-boat show li se tkun organizzata fix-xatt tal-Birgu - għax aħna riedna li din il-boat show tmur lura hemmhekk - u ħadna ħsieb ukoll li dawk l-artistic impressions ikunu parti mill-esebizzjoni. Dak hu li għandna f'dan l-istadju. Għalhekk l-Onor. Buhagiar qed jitlob aktar informazzjoni milli għandu l-Gvern bħalissa. Jekk matul il-kors ta' dawn il-laqgħat ikolli aktar informazzjoni jien inkun dispost li nagħtihielek, jiġifieri m'għandix problemi f’dan ir-rigward.

ONOR. CHARLES BUHAGIAR: Nistgħu għallinqas nibdew billi nagħmlu pjanta li tindika l-areas kif kienu proposti qabel - pjanta waħda għax għal min hu layman hu diffiċli li jqabbel żewġ pjanti separati - u li fuqha jkun hemm superimpositions tal-areas? 

ONOR. FRANCIS ZAMMIT DIMECH: M'għandix problema fuq dan, anzi jekk trid nippreżenta din il-pjanta jien stess u barra minn hekk jekk ikolli informazzjoni addizzjonali jien lest li ngħaddihielkom. 

ONOR. AUSTIN GATT: Onor. Buhagiar, ħu daqsxejn paċenzja bija u erġa' spjega r-raġuni għal dan.

ONOR. CHARLES BUHAGIAR: Ilbieraħ aħna konna qed nitkellmu dwar il-boatyard u jien kont qed nargumenta li kif inhi phrased il-parti tal-kuntratt li tirrigwarda l-boatyard jidher li din se ssir fil-bajja ta' Rinella. Issa din se tikkawża ħsara ambjentali u mhux se tippermetti li jsir l-għawm li qed isir bħalissa mir-residenti ta' dawk l-inħawi. Il-Ministru qal li fil-kuntratt għandkom klawsola li tgħid li din il-boatyard tista' ssir hemm, imma tista' ssir ukoll f'post ieħor. Imbagħad meta staqsejtu fejn dan il-post l-ieħor jista' jkun, hu weġibni li dan il-post għad irid jiġi identifikat. Issa l-argument tiegħi f'dak il-ħin kien li jekk il-marina se ssir fil-Kottonera, il-boatyard trid tkun fl-area tal-Kottonera u mhux il-Mellieħa, u waqafna hemm. Madanakollu ovvjament dan huwa argument li għad irridu nerġgħu niġu għalih aktar 'il quddiem. Għall-mument it-talba tagħna hija din.

Ġaladarba l-Ministru qal li din il-pjanta tista' tinbidel, l-argument li kont qed nagħmel jien kien li la din il-pjanta tista' tinbidel u fil-kuntratt stess qed ngħidu li se tiddaħħal klawsola li tgħid illi llum se nagħtik din l-art u għada nista’ nagħtik oħra, il-kuntratt m'hu se jorbot xejn. Għalhekk l-ewwel nett aħna xtaqna li wieħed jikkjarifika mad-Dipartiment tal-Artijiet jekk qattx saru kuntratti ta' dan it-tip, ċioè li l-gvern jagħti art speċifika ta' daqs speċifiku għal użu speċifiku u fl-istess kuntratt idaħħal klawsola li permezz tagħha din l-art tkun tista' tinbidel m'art oħra, u jekk qatt saret fejn saret. Jiena naħseb li l-espert li jista' jirrispondina fuq dan li qed ngħid huwa d-Direttur Ġenerali tad-Dipartiment tal-Artijiet.  

THE CHAIRMAN: L-Onor. Gatt.

ONOR. AUSTIN GATT: Jiġifieri inti trid informazzjoni dwar jekk din it-tip ta' klawsola tirriżultax f'xi kuntratt ieħor u jekk iva, f'liema?

ONOR. CHARLES BUHAGIAR: Iva, f'dan il-mument dak hu li qed nitlob.

ONOR. AUSTIN GATT: Mela f'dan il-każ iżjed milli nipproponu biex jidher il-Perit Sciberras quddiem dan il-Kumitat naħseb li jkun aħjar jekk nitolbu din l-informazzjoni, issir r-riċerka f'kuntratti oħrajn u naraw x'nistgħu nsibu. (Interruzzjonijiet) Jekk iriduha ma naħsibx li nistgħu ngħidu li ma jeħduhiex. (Interruzzjonijiet) Aħna qed naqblu li tista' ssir, imma hija riċerka voluminuża.

ONOR. CHARLES BUHAGIAR: Voluminuża għaliex? Aħna qed nipproponu li r-riċerka ssir f'kuntratti bħal dawn, li jingħataw b’riżoluzzjoni mill-Parlament.  

ONOR. AUSTIN GATT: Le, mhux neċessarjament jingħataw b'riżoluzzjoni mill-Parlament.

ONOR. CHARLES BUHAGIAR: Mela ħalli nispeċifika aħjar. Jien qed nirriferi għall-kuntratti bħal dawn li saru b'riżoluzzjoni tal-Parlament.

ONOR. AUSTIN GATT: Imma mbagħad tkun inġusta għax il-Gvern xorta jista' jagħmel permuta taħt il-liġi normali. 

ONOR. CHARLES BUHAGIAR: X'għandha x'taqsam il-liġi normali?! Il-permuta li jista' jagħmel il-Gvern diġà tkellimna dwarha lbieraħ. Ilbieraħ għedna li l-Gvern jagħmel permuta meta jieħu biċċa art privata biex jgħaddi triq u minflok jagħtih kumpens jagħtih biċċa art oħra. Imma f'dak il-każ art privata jkun ħa u mhux art tal-gvern biex ipartatha m'art tal-gvern oħra. Meta gvern ikun irid art tiegħu stess li tkun qed tiġi wżata minn xi ħaddieħor jaqbad u jeħodha mingħajr ma jagħtih xejn lura!  

ONOR. AUSTIN GATT: Ma naqbel xejn mal-interpretazzjoni li qed jagħti l-Onor. Buhagiar għax il-gvern jista' jagħmel permuta anke fuq art tiegħu stess. M'hemm ebda esklużjoni assolutament. Fil-fatt il-gvern kemm-il darba kkumpensa lil xi ħadd. L-ewwel darba li gvern jieħu lura ċens li jkun ta u lill-utilista jagħtih post ieħor?! Allura dik mhux permuta?!

ONOR. CHARLES BUHAGIAR: Imma din tkun għaddiet b'riżoluzzjoni tal-Parlament?

ONOR. AUSTIN GATT: Le, jien qed nirriferi għal post mogħti b'ċens 100 sena ilu mid-Dipartiment tal-Artijiet lil xi ħadd, il-gvern jerġa' jieħdu u lill-utilista ta' dak ċens jagħtih post ieħor. Qatt ma ġrat din?!

ONOR. CHARLES BUHAGIAR: Dan huwa każ differenti, Onor. Gatt.

ONOR. AUSTIN GATT: Imma l-prinċipju huwa l-istess.

ONOR. CHARLES BUHAGIAR: Li qed nitolbu huwa li d-Dipartiment tal-Artijiet, tramite l-Ministru, jiċċekkja jekk qattx kien hemm każ fejn f'kuntratt t'art li ngħatat b'riżoluzzjoni mill-Parlament kienet iddaħħlet klawsola li permezz tagħha ġie permess li ssir dik it-tip ta' permute, u jekk kien hemm, liema kienu dawn il-każi.

ONOR. AUSTIN GATT: Filwaqt li jien naqbel mal-prinċipju tad-domanda, ma nistax naċċetta li din ir-riċerka tiġi limitata biss għal dawk il-kuntratti li ngħataw b'riżoluzzjoni mill-Parlament għax ir-riċerka trid tkun diretta dwar jekk il-gvern qattx biddel art jew dar mogħtija lil xi ħadd ma' dik ta’ xi ħaddieħor. Ma tagħmilx differenza jekk din kinitx ingħatat b'riżoluzzjoni mill-Parlament jew mogħtija oriġinarjament permezz ta' xi policy li jkun hemm jew inkella bil-liġi stess.

ONOR. CHARLES BUHAGIAR: Iva, tagħmel differenza kbira u ngħidlek għaliex. Jekk aħna qegħdin niġu mitluba biex nivvotaw fuq din ir-riżoluzzjoni rridu nkunu nafu l-affarijiet sewwa, u ma nistgħux inkunu nafu l-affarijiet sewwa jekk se nibdew noħolqu l-preċedenti. Minnu nnifsu l-preċedent idaħħallek ċerta inċertezza fl-affarijiet, u aħna ma nistgħux inkunu f'pożizzjoni li nevalwaw dan il-kuntratt sew jekk ikollna dawn it-tip ta' inċertezzi. Għalhekk jien nibqa' ninsisti li d-Dipartiment tal-Artijiet għandu jagħmel riċerka fuq proprjetà li għaddiet permezz ta' riżoluzzjoni minn dan il-Parlament lil terzi u nistaqsi jekk fil-kuntratt qattx ġiet imdaħħla klawsola li ppermettiet permuta. 

THE CHAIRMAN: L-Onor. Gatt.

ONOR. AUSTIN GATT: M’iniex se noqgħod intawwal fuq dan l-argument għax diġà għamilt il-pożizzjoni tiegħi ċara. Jien ma nara l-ebda differenza jekk dan isirx b'riżoluzzjoni, b’liġi jew b’policy. Fuq din il-bażi ma naqbilx li għandha ssir ir-riċerka.

THE CHAIRMAN: L-Onor. Buhagiar se jibqa' jinsisti formalment fuq it-talba tiegħu?

ONOR. CHARLES BUHAGIAR: Dażgur!

THE CHAIRMAN: Mela jkollna npoġġuha għall-vot. Il-mistoqsija hi jekk tiġix milqugħa t-talba tal-Onor. Buhagiar. Dawk favur?(Onor. Membri: Aye) Dawk Kontra? (Onor. Membri: No) Negatived.

ONOR. MEMBRU: Division.

THE CHAIRMAN: Division.

FAVUR:

L-Onor.	
Brincat Leo  
Buhagiar Charles
Vella Karmenu

KONTRA:

L-Onor.
Gatt Austin 
Mifsud Bonnici Carmelo 
Pullicino George
Zammit Dimech Francis

It-talba tal-Onor. Buhagiar ma ġietx milqugħa.

THE CHAIRMAN: Aktar kummenti? L-Onor. Zammit Dimech.

ONOR. FRANCIS ZAMMIT DIMECH: Sur President, qabel ma nkomplu b'aktar kummenti, skont il-ftehim milħuq fil-Laqgħa Nru 21 tal-11 ta’ Mejju 1999, nixtieq nppreżenta żewġ dokumenti fuq il-Mejda. Inqiegħed fuq il-Mejda tal-Kumitat:

A Report on the Proposals submitted by the Short-Listed Consortia for the Rehabilitation and Development of the Cottonera Waterfront;

Development Brief for the Regeneration of the Cottonera Waterfront – First Draft    June 1997; u

Informazzjoni dwar ix-shareholders tal-Cottonera Waterfront p.l.c. u tal-Port Cottonera Ltd.

Dwar dan tal-aħħar irrid ngħid li għalkemm fuqu hemm indikat li huwa first draft, fil-fatt ma kinux saru drafts sussegwenti u għalhekk dan huwa the first and last draft known.

THE CHAIRMAN: L-Onor. Vella.

ONOR. KARMENU VELLA: Sur President, l-Onor. Zammit Dimech semma l-port development plan tal-Planning Authority. Dan x'kien jgħid? Kien hemm pjan għall-port kollu li kien jestendi mix-xatt ta' Tas-Sliema, u fih kien jinkludi ż-żewġ portijiet tan-naħa tal-Kottonera u tan-naħa tal-Belt. Within that development plan tal-Planning Authority kienu ġew identifikati diversi proġetti. Kien hemm il-proġett ta' Sant'Anġlu, kien hemm il-proġett tal-marina tal-Birgu, kien hemm il-proġett tan-No. 1 dock u kien hemm il-proġett tal-Connections, li kellhom jgħaqqdu l-port min-naħa ta' Tas-Sliema għal mal-port min-naħa tal-Kottonera, jiġifieri minn dak id-development plan tal-Planning Authority kienu joħorġu diversi proġetti, u wieħed mill-proġetti li kien joħroġ minn dak id-development plan tal-Planning Authority kien proprju l-proġett ta’ marina fil-Birgu. Fil-fatt kienet l-Amministrazzjoni preċedenti li ħarġet b'dan il-proġett.

Fiex kien jikkonsisti dan il-proġett, Sur President? Dan il-proġett kien jikkonsisti fl-allokazzjoni ta' sitt palazzi delapidati li hemm ix-xatt tal-Birgu, fl-użu tal-moll ta' quddiemu u fil-faċilità li tinbena marina max-xatt tal-istess naħa. Mela qed ngħidu li aħna qabel konna qed nitkellmu fuq proġett li speċifikament kien jinkludi s-sitt palazzi, l-użu tal-moll u l-użu tal-baħar għall-bini ta' marina. Imbagħad aktar 'il quddiem kien hemm il-proġetti ta' Sant' Anġlu, tan-No. 1 dock, tal-Connections, eċċ.

Imma aħna bdejna nitkellmu fuq il-marina tal-Birgu. Dan il-proġett kulħadd jaf x'polemika qajjem u weħel mill-Parlament. Mela dan il-proġett spiċċa għax ma ġiex approvat mill-Parlament u waqaf hemm. Issa llum għandna proġett totalment differenti u ġdid li ma jistax jibqa' jissejjaħ “il-proġett tal-marina tal-Birgu”. Għaliex? Għax minbarra s-sitt palazzi, l-użu tal-moll u l-użu tal-baħar għall-marina, illum aħna qed nitkellmu wkoll fuq il-moll ta' taħt Sant' Anġlu, li qabel ma kienx inkluż u li llum qed ninkluduh, liema moll jekk m'iniex sejjer żball se jintuża biex fuqu tinbena yacht yard pied-à-terre kif ukoll health centre. Mingħalija lbieraħ il-Ministru qal li kien hemm xi ħadd interessat minn barra biex jiġi jagħmel fun slides ġo din il-parti ta' Sant'Anġlu, jiġifieri fuq biċċa art ta' 13-il tomna li qabel ma kinitx inkluża. Illum qed ngħidu li din l-art tista' tinbena hardstanding għall-boats, tista' tintuża għall-isports facilities u jekk il-permess ma joħroġx flok, minflok nistgħu nagħtuhom biċċa x'imkien ieħor. Mela again; din hija xi ħaġa ġdida fil-proġett ta’ llum.

Fil-proġett ta’ llum hemm inkluż il-bini tal-Maċina, li qabel ma kienx imdaħħal fil-proġett tal-marina tal-Birgu. Fil-proġett ta’ llum hemm inkluż ukoll fejn hemm l-istores tas-siment. Dawn huma kollha binjiet u areas enormi, li huma ħafna akbar mill-palazzi li kienu se jingħataw fl-ewwel proġett. Minbarra li hemm din il-kwalità ta' bini, hemm ukoll faċilitajiet ġodda li ma kinux intenzjonati fil-proġett ta' qabel. Se jingħataw anke liċenzji ġodda li ma kinux ikkonsidrati fil-proġett ta' qabel, u hawn qed insemmu l-casino, il-hotels, ir-residential units, il-parking, il-garages u mal-areas hemm ukoll area kbira għan-naħa tal-Kalkara, li tgħaddi minnha minn taħt il-mina tal-Birgu.

Mela għallinqas irridu nistabilixxu li dan huwa proġett totalment differenti u m'għandu x'jaqsam xejn mal-proġett li kien hemm qabel. Qed insemmu wkoll kemm se jintnefaq fuq il-proġett. Ilbieraħ il-Ministru qalilna li qabel kienu se jintnefqu Lm6 miljun u issa se jintnefqu Lm8 miljun u Lm8 miljun, u dan ikompli jsaħħaħ l-argument li dan huwa proġett ġdid; mhux proġett ta' Lm6 miljun imma ta' Lm16-il miljun.

Hemm ukoll sistema ġdida ta' kondizzjonijiet. Għandek ħlasijiet differenti, u bdejna nsemmu ħafna affarijiet oħrajn. Jien li qed nitlob minn dan il-Kumitat għalissa huma żewġ affarijiet; waħda li nistabbilixxu l-entità ta' dan il-proġett il-ġdid u d-differenza bejnu u l-proġett li kien hemm qabel, u jekk ikun hemm bżonn jiġu msejħa l-esperti biex, pereżempju, jgħidulna: Ara, din ma kinitx imdaħħla qabel! Din il-faċilità ma kinitx se tingħata qabel. Din il-liċenzja ma kinitx se toħroġ qabel. Jew din l-art ma kinitx ... Dan sabiex hawn ġew kulħadd ikun jaf fuq xiex qed jitkellem u kulħadd jasal għall-konklużjoni li dan huwa verament proġett ġdid.

It-tieni punt li nixtieq nagħmel hu li ġaladarba nkunu stabbilixxejna dan u joħroġ bil-fatti li dan huwa verament proġett ġdid, inkunu rridu nistabbilixxu l-proċess u l-proċedura li ġiet addottata. Jekk ikun hemm bżonn ngħajtu anke esperti u jgħidulna: Isma', normalment meta gvern ikun se joħroġ proġett ta' din l-entità, irid joħorġu għall-offerti, irid jikkuntattja sitt konsorzji li jkunu interessati, irid jippubblikah u jilqa' kummenti fuqu, u nsomma, whatever, ... Imma almenu jrid ikun hemm xi ħadd u jgħidilna: Isma', meta jkun hemm proġett ġdid ta' din l-entità, normalment il-proċedura u l-proċess li jrid iħaddem il-gvern huma dawn, u mbagħad inqabblu jekk dik il-proċedura tkunx saret jew le. Imma biex inqabblu rridu nisimgħu x'suppost ikun, x'normalment isir jew x'normalment wieħed jistenna li għandu jsir filwaqt li fil-fatt il-ministru jgħidilna x'sar.

THE CHAIRMAN: Il-Ministru.

ONOR. FRANCIS ZAMMIT DIMECH: L-ewwel nett biex inqiegħdu ftit il-fatti kollha fil-kontest preċiż ta' kif żvolġew naħseb li l-ewwel ma rrid infakkar lill-Onor. Vella huwa li dan il-proġett kien imniedi permezz ta' press conference li kienet saret fid-9 ta' Lulju, 1997 u li kienet indirizzata mill-eks-Ministru George Vella. Dakinhar il-Gvern formalment għamel launch ta' dokument imsejjaħ b'dawn il-preċiżi kelmiet: Notice of Intention for the Rehabilitation and Urban Regeneration of the Cottonera Waterfront.  Naturalment dan l-invit kien estiż lill-konsorzji kollha lokali u internazzjonali li kienu nteressati fil-proġett biex jagħmlu sottomissjonijiet lill-Cottonera Waterfront Steering Committee. Ma' din in-notice of intention kien tqassam ukoll executive summary tal-proposed development brief lil kull min esprima interess.

Issa dawn iż-żewġ dokumenti, li ġew launched mill-eks-Viċi Prim Ministru ta' dak iż-żmien l-Onor. George Vella, huma riprodotti fir-rapport li jien qegħidt fuq il-Mejda ta' dan il-Kumitat fil-bidu ta' din il-laqgħa, jiġifieri r-rapport tal-Cottonera Waterfront Steering Committee fejn huma għamlu l-evalwazzjoni tal-proposti li saru lilhom bħala Appendix 1 u Appendix 2 ta' Annex A ta' dak id-dokument. Ħalli nikkwota xi partijiet rilevanti minn dawn l-appendices. Pereżempju, Appendix 1 fin-Notice of Intention of the Rehabilitation and Urban Regeneration of the Cottonera Waterfront ... (Interruzzjonijiet) La qed niġi mistoqsi kontinwament dwar dan, irrid ngħid li dan huwa dokument ta’ żewġ paġni li jirrigwarda l-iżvilupp u l-investiment tal-area tal-Kottonera. Biex inkun preċiż, huwa document ta’ żewġ paġni u biċċa, imma kull ma fiha t-tielet paġna hija l-indirizz taċ-chairman tal-Cottonera Waterfront Steering Committee. Imbagħad tqassam ukoll executive summary, li huwa ta' paġna u nofs. Jekk tistaqsi l-opinjoni tiegħi dwar jekk dan kienx mod serju ta’ kif toħroġ call għall-iżvilupp tal-Kottonera, jien ngħidlek li ma naħsibx, imma minn dak li ħareġ dakinhar, jiġifieri minn dokument ta' żewġ paġni - jekk ma ngħoddx l-indirizz taċ-chairman u l-executive summary ta' development brief tal-Awtorita` tal-Ippjanar - irrid nassumi li dawn kienu qed jippretendu li min jagħmel l-iżvilupp imur fuq id-development brief totali - u mhux fuq l-executive summary ta' paġna u nofs typing - u fuq dawn il-ftit paġni li ġew typed kellhom isiru s-sottomissjonijiet. Forsi setgħu jitolbuhom lill-Awtorità tal-Ippjanar, imma ma nafx tathomlhomx! Mela dik hija l-gwida ta' dak li ħareġ il-Gvern preċedenti.  Issa ħalli naraw ftit x’tipprovdi din il-gwida ta’ dak li ħareġ il-Gvern preċedenti.

Fost affarijiet oħra, fl-ewwel paragrafu tan-Notice of Intention li ġiet launched fil-press conference mid-Deputat Prim Ministru ta' dakinhar insibu dan il-kliem:

"The main highlights of the development envisaged for the area would include an international yacht marina with a capacity of some 500 to 600 yachts, a public promenade continuous along the waterfront from the tip of the Senglea Peninsula to Fort St. Angelo ..."

· Mela hawn almenu qed naraw mal-ewwel li l-iżvilupp diġà jkopri l-area ta’ fejn il-Forti Sant’Anġlu bħala waterfront -  

"...  and the rehabilitation and re-use of various historic buildings situated along the Birgu waterfront.".

Fit-tielet paragrafu insibu hekk:

"The development brief provides a comprehensive framework ..."

 - u meta qed nikkwota din is-silta qed ninnota r-riferenza kontinwa għad-development brief - 

"... by which prospective developers in conjunction with their technical experts could propose an environmentally sustainable and economically viable development for the area. Development proposals in line with the brief ..."

- mela r-riferenza reġgħet hija għad-development brief tal-Awtorità tal-Ippjanar - 

"... would only be required from those development groups that are shortlisted by the Government.",

u tkompli. Jien għedt li dan huwa dokument ta' żewġ paġni. Irrid ngħid li wara dawn it-tliet paragrafi m'hemm indikazzjoni ta' xejn iżjed lid-developer għax imbagħad fil-paragrafi ta' wara hemm miktub dwar x'iridu jagħtu bħala informazzjoni fuqhom, li jridu jagħtu d-dettalji tal-kumpaniji tagħhom, li jridu jgħidu jekk humiex holding groups, subsidiary companies, ... Insomma, it-tip ta' informazzjoni li jridu jagħtu r-registration of interest kif trid tkun. Fit-tieni paġna hemm miktub ukoll li:

"It is being proposed that following the assessment of the registration of interest, the shortlisted development groups will be forwarded with the development brief and the letter of invitation stating advancement to the next phase."

Mela l-Gvern preċedenti kien intrabat li jagħti lil min jiġi shortlisted id-development brief tal-Awtorità tal-Ippjanar. Dawn huma l-fatti! Imbagħad għandek ukoll:

"The shortlisted design proposal and other related aspects will be evaluated, and a development group will be selected which will develop the design into a workable scheme for the site, always within the terms as laid out in the development brief and subject to agreement with the Government.".

Sur President, jien ma qgħadtx niċċekkja kemm-il darba tissemma l-frażi “development brief” f'dan id-dokument ta' żewġ paġni, imma naħseb li mill-ftit kwotazzjonijiet li tajt huwa evidenti li development brief ta’ żewġ faċċati … Bilfors li l-Gvern kellu jirriferi għal xi dokument li fih xi ftit aktar sustanza u aktar sens għax jekk mhux hekk, allura dak iż-żmien l-affarijiet verament ma kinux qed isiru bis-serjetà! B’dokument bħal dan lanqas biss issir sejħa għal żvilupp ta' lukanda waħda jew ta' erbat idjar! Lid-developers tawhom ukoll l-executive summary tad-development brief, u fl-ewwel paragrafu insibu:

"It is envisaged that the waterfronts of the three cities; Birgu, Cospicua and Senglea, would be unified into one continuous waterfront stretching from the tip of Senglea to Fort St. Angelo. The possibility ..."

- din l-isbaħ! - 

"... even exists to further extend the Cottonera Waterfront to comprise that of Kalkara."

Hawn qed nikkwota kelma b'kelma minn dokument - issa sejjaħlu li trid; irriżorju, tal-aqwa kwalità, eċċ. - li nħareġ f'konferenza stampa mogħtija mid-Deputat Prim Ministru biex issir il-call. Imbagħad il-call qiegħda wkoll f'Appendix 3 għal Annex A tar-rapport tal-isteering committee. Sar ukoll reklam fil-gazzetti fejn hemm miktub li:

"The Government of Malta is inviting interested consortia to participate in the development of an international yacht marina for the Cottonera Waterfront.".

Imbagħad Annex 1 hija differenti għax hija survey sheet, u dan qed ngħidu biex nagħmlu distinzjoni. Din is-survey sheet turi x'kien intenzjonat bħala żvilupp, u filwaqt li għandek il-bordura tal-line iswed indikata bħala development brief area, imbagħad għandek ukoll - naħseb aħjar inġibu kopji bil-colour coding għax nifhmuha aħjar - il-landbased assets available to developer. Issa meta tara l-landbased assets available to developer, fost affarijiet oħra biex inkun tajt eżempju wieħed, issib l-area tal-Maċina u ssib l-area ta' taħt il-Forti Sant'Anġlu li kien intenzjonat li jkun parti mill-iżvilupp. L-informazzjoni li għandna hi li d-diskussjoni li kien hemm bejn il-Gvern preċedenti u l-ewwel konsorzju - għaliex meta ma ftehimx ma' dak, naturalment il-Gvern preċedenti qal li issa ma jistax jiddiskuti mat-tieni konsorzju la kien qed jagħżel bejn wieħed u ieħor – kienet tkopri wkoll dik l-area, u taħt "landbased assets available to developer" hawn inkluż l-area ta' Sant'Anġlu, kif hawn inklużi wkoll areas in-naħa ta' l-Isla. Nerġa' nfakkar li f'dan id-dokument ta' żewġ paġni li ħareġ il-Gvern preċedenti lill-konsorzji qed tiġi indikata l-possibbilità ta' żvilupp li jmur lejn il-Kalkara, kif qed jiġi indikat ukoll li dawn għandhom ikunu flessibbli fis-sottomissjonijiet li jagħmlu. Tant hu hekk li kieku dan il-Kumitat kellu jagħmel eżami ieħor - u jien ma niddejjaq xejn li kieku kellna nagħmluh! - u jeżamina s-sottomissjonijiet kollha li saru mis-16 li kienu ġabru d-dokument, u anke jekk nillimitaw ruħna għas-sottomissjonijiet kif saru mit-tlieta li ġew shortlisted, issib proposti li jkopru areas li huma kompatibbli ma' dak li issa l-Gvern qed jiftiehem dwarhom. Mela d-differenza bejn il-kuntratt kif propost sena ilu u l-kuntratt kif inhu propost illum hi waħda kbira, imma hija waħda kbira għaliex issa hawn kuntratt aħjar li huwa ferm aktar viċin id-development brief tal-Awtorità tal-Ippjanar li l-istess Gvern preċedenti kien qed jirriferi ripetutament għalih għax id-dokument li hu ħareġ biex ikun hemm sottomissjonijiet ta' interess kien dokument ta' żewġ paġni ttajpjati u xejn iżjed. Dan huwa kuntratt li aħna naqblu li huwa differenti għax verament iwassal għall-iskop li suppost kien intenzjonat li jasal għalih anke l-Gvern preċedenti, jiġifieri għar-riġenerazzjoni tal-Kottonera, u din ma tistax tasal għaliha biss billi tiżviluppa l-bini fuq ix-xatt tal-Birgu u tinsa lill-Isla kompletament, biex inkun dejjem tajt eżempju ieħor! (Interruzzjonijiet) Dażgur li hemm differenza! Hemm differenza kbira bejn kuntratt li sar ħażin u bejn kuntratt, li għalkemm m’iniex se ngħid li sar b’mod perfett, naħseb bl-umiltà kollha li sar ferm aħjar.  

THE CHAIRMAN: L-Onor. Vella.

ONOR. KARMENU VELLA: Sur President, jekk ma jimpurtax ejjew ma nkomplux nimmiżlijdjaw lil dan il-Kumitat. Jien għamilt ċerti mistoqsijiet li l-Ministru għadu ma rrispondihomx, però qabelxejn nixtieq nikkoreġi dak li kien qed jgħid hu. Jien infakkru li llum hu qiegħed taħt skrutinju u mhux il-kuntratt li kien hemm is-sena l-oħra! Il-kuntratt ta’ llum, il-proċedura u l-proċess ta’ llum qegħdin taħt skrutinju! Hu qal li dak iż-żmien ingħatat konferenza stampa fejn tajna gwida - u din qed jgħidha hu stess - ta' x'jista' jkun l-iżvilupp fil-port u qal li kull ma kien hemm kienu biss żewġ faċċati biss. Jien ħsibtu li se joħroġ b'xi lista ta' xi affarijiet li kellhom jiġu żviluppati, imma fil-fatt hu x'semma? Semma l-marina u l-promenade! Trid xi 100 faċċata fuqhom dawn?! Aħna fuq marina u promenade ħriġna żewġ faċċati; inti fuq elenku sħiħ ta' bini - mir-Rinella sa Forti Sant'Anġlu - tista' tgħidilna kemm-il faċċata ħriġt?! Jista' jgħidilna kemm-il konferenza stampa ta biex jispjega l-gwidi ta' dan il-proġett il-ġdid? Mela hu stess qed jgħid li l-gwida kellha tkun fuq il-marina u l-promenade. Issa jekk jgħidli x'kienu l-proposti tal-consortia wara l-konferenza stampa, ngħidlu: Dażgur, kull konsorzju xeba’ jitlob affarijiet! Il-consortia li llum se jagħtihom il-hotel jew ir-residential units in-naħa tal-Kalkara kienu talbuhom dakinhar ukoll, imma allura għax talbuhom dakinhar, il-final brief tal-isteering committee ifisser li kien aċċettahom?! Kien hemm talba biex isiru garaxxijiet in-naħa tal-Maċina. Kien hemm talba biex jittieħed il-ground tal-Isla u jużawh ukoll. Kien hemm saħansitra talba għal Forti Sant’ Anġlu u ħafna talbiet oħrajn, imma li kien qed jistenna l-isteering committee mingħand il-consortia u mingħand kull min kien interessat kienu proposti ta' kif setgħet tiġi żviluppata dik l-area, ħa konjizzjoni tal-proposti u s-suġġerimenti kollha, imma mbagħad il-proġett ħareġ fuq il-final brief tal-isteering committee, li huwa totalment differenti minn dan li qed tippreżenta inti.  Jekk kien hemm talbiet għal dawn l-affarijiet kollha ma jfissirx li kull talba li kien hemm ...  Huwa veru li jekk tiġbor is-16-il consortia u tagħmel elenku tal-affarijiet li talbu, lanqas nispiċċaw sal-bidu tal-millennju li ġej għax kulħadd beda jitlob affarijiet! Imma aħna għedna: Isma', dak iż-żmien intqal li l-proġett irid jiġi limitat minn hawn sa hawn, u nerġa' nirripeti li mhuwiex il-brief tal-Planning Authority li wassal għall-extent tal-proġett. Ittieħed minn hemm u kull ma ried isir, ried isir within that brief, imma dan il-proġett ma ħariġx għall-brief kollu tal-Planning Authority u l-proġett kien ġie estiż biss għall-palazzi u għall-marina.  Nerġa' ngħid li t-talbiet kienu bosta, u kienu differenti wkoll. L-isteering committee ma laqax dawk it-talbiet kollha imma qal li dan il-proġett għandu jiġi limitat għal dan l-iżvilupp biss. Issa dak li qed ngħid huwa li dak iż-żmien, fuq il-marina u fuq il-palazzi ...

ONOR. GEORGE PULLICINO: Skużani, imam ġaladarba inti qed tirriferi għal dak li ddeċieda l-isteering committee, jimporta tpoġġi fuq il-Mejda tal-Kamra xi dokument li juri li l-isteering committee ħa din id-deċiżjoni?

ONOR. KARMENU VELLA: Mela le! Jekk ikun hemm bżonn, nistgħu nsejħu u nitkellmu mal-membri tal-isteering committee u anke mal-consortia. Hu qed jgħid li l-consortia huma ħbieb tal-Ministru, u allura setgħu jgħidulu l-extent ta' fejn kellu jiġi estiż il-proġett! Imma nistgħu ngħajtulhom ukoll ħalli jixhdu fuq l-extent ta' dak il-proġett u jgħidu safejn kellu jasal.  

Issa ħalli nitkellmu b’mod serju. Meta aħna qed ngħidu li għamilna sejħa ta’ proposti min-naħa tal-consortia fuq marina u l-palazzi, għallinqas għamilna sejħa. Meta aħna morna nagħmlu press conference biex nistiednu lil min kellu xi proposti, għallinqas għamilna press conference. Meta aħna ħriġna rapport gwida, almenu għamilna rapport ta’ żewġ paġni jew tlieta.

Issa l-mistoqsija tiegħi hija din: Ekwivalenti għall-konferenza, għat-talba tal-proposta, għal dik is-sejħa ta' żewġ faċċati u għall-gwida, jista’ jgħidilna x’għamlet l-Amministrazzjoni preżenti biex toħroġ dawk l-artijiet kollha u biex toħroġ dak il-proġett kollu? Din kienet waħda mill-mistoqsijiet li għamilt jien. Jien ma rridx inkun naf x'sar qabel imma rrid inkun naf kif wasalna issa. Dak hu li qed nistaqsi jien.  

THE CHAIRMAN:  L-Onor. Zammit Dimech.

ONOR. FRANCIS ZAMMIT DIMECH: It-tweġiba hija faċli ħafna. Il-Gvern preżenti, b'serjetà u b'korrettezza assoluta, baqa' jimxi fil-parametri tas-sejħa oriġinali li saret mill-Gvern preċedenti u allura nnegozja maż-żewġ consortia li kienu l-ewwel tnejn shortlisted minn dik l-Amministrazzjoni.
ONOR. KARMENU VELLA: Mhux veru! (Interruzzjonijiet)  

ONOR. FRANCIS ZAMMIT DIMECH: Qed ngħidlek għas-sejħa kif saret u mhux kif qassartha wara!

ONOR. KARMENU VELLA: Tittrattaniex ta' tfal żgħar; qisna ħriġna mill-iskola tan-nuna lbieraħ! Aħna qed nitkellmu fuq żewġ proġetti differenti. Ejjew nimxu pass pass, jekk m'intix kapaċi timxi żewġ passi f'daqqa. Ejjew nibdew mill-ewwel pass! (Interruzzjonijiet) Imma mhux jittrattana ta' tfal żgħar!

THE CHAIRMAN: Nappella liż-żewġ naħat biex jimmoderaw l-interventi tagħhom.

ONOR. KARMENU VELLA: Biex nipprovaw kemm baqa’ miexi fuq l-istess proġett, ejjew naraw x’kien il-proġett ta' qabel u x’inhu l-proġett t'issa. Jekk dan il-proġett baqa' verament l-istess, jien inneħħilu l-kappell, ngħidlu prosit, ngħidlu li għandu raġun u li għandi tort jien. Imma ejjew nibdew minn x'imkien! Aħna se nagħmlu xi 19-il siegħa hawnhekk niġbdu l-ispaga ta' xulxin u ma nittrattawx lil xulxin ta' rġiel u bis-serjetà? Fil-kas jgħidulna u mhux noqogħdu nagħmlu 19-il siegħa hawnhekk!

THE CHAIRMAN: Il-Ministru.

ONOR. AUSTIN GATT: Jekk l-Onor. Vella xeba' diġà hawnhekk, jista' jitlaq!

ONOR. KARMENU VELLA: Le, skużi, ma xbajtx! Onor. Gatt, jien ma xbajt xejn imma qiegħed hawnhekk biex nistaqsi, u nippretendi li għal mistoqsija serja ningħata tweġiba serja!

ONOR. AUSTIN GATT: Jekk se tibda tparla b'dak it-ton, nibda nparla b'dak it-ton jien ukoll! Jekk iċ-Chairman jippermettilek li tparla b’dan il-mod, allura nparla b’dan il-mod jien ukoll! Jien nadegwa ruħi għal kif tagħmlu intom; tħabblux raskom, u kapaċi nagħmel aktar minnkom ukoll!

ONOR. KARMENU VELLA: Kieku xbajt naf ngħid li xbajt u nitlaq; m'hemmx għalfejn tgħidli inti!

ONOR. AUSTIN GATT: Mela toqgħodx tparla fil-vojt! Jekk trid tagħmel l-argumenti bil-kalma, agħmilhom bil-kalma u nisimgħuk bil-kalma, imma jekk se toqgħod tparla u tgħid ħafna paroli fil-vojt, jien naf ngħid paroli fil-vojt bħalek; tħabbilx rasek!

ONOR. KARMENU VELLA: Meta nixba’ ngħidlek jien, imma meta nagħmel mistoqsija serja nippretendi risposta serja u mhux noqogħdu nduru mal-lewża jew niġbdu l-ispaga ta' xulxin!

THE CHAIRMAN: Fil-bidu ta’ din il-laqgħa jien kont ċar u kategoriku, u għamiltha ċara li għalkemm kulħadd għandu dritt jgħid tiegħu, għandu jgħid dak li għandu jgħid b'ċerta moderazzjoni. Huwa importanti li ma jkunx hemm cross debates, u daqstant ieħor huwa importanti li fl-indirizzi li jsiru tiġi ndirizzata s-Sedja u mhux jiġu ndirizzati l-persuni rispettivi. Jekk m’aħniex se mmexxu b'dan il-mod mhux se jkollna laqgħa li twassal għall-iskopijiet tagħha, u għalhekk l-appell tiegħi qed isir lil kull wieħed u waħda minna preżenti hawnhekk.

L-Onor. Buhagiar.

ONOR. CHARLES BUHAGIAR: Sur President, meta kien qed jitkellem il-Ministru, huwa kien qed jgħid li meta ħarġet il-press release u saret il-konferenza stampa mill-Onor. George Vella fi żmien il-Gvern preċedenti kien qal li l-iżvilupp li jrid isir fil-Kottonera jrid ikun wieħed li jintrabat ma' dak li qalet l-Awtorità tal-Ippjanar fid-development brief li kienet ħarġet. Jien naħseb li l-Ministru ma qrahx id-development brief tal-Kottonera, anzi żgur li ma qrahx għax kieku qara d-development brief li ħarġet l-Awtorità tal-Ippjanar għall-Kottonera - li qiegħed hawnhekk - kieku mhux qed jagħmel l-argumenti li qed jagħmel. Ħalli ngħid għaliex qed ngħid dan.

Il-Ministru qed jgħid li dak kollu li qed jiġi propost mill-consortia Port Cottonera u l-Cottonera Waterfront huwa in line ma' dak li hemm fid-development brief tal-Awtorità tal-Ippjanar. Ħalli naqra paragrafu minn dan il-brief u ngħid x'qalet l-Awtorità tal-ippjanar dwar il-uses li jistgħu jkunu permessi fil-Cottonera Waterfront. Se nikkwota minn paragrafu 2.2.1 tad-development brief, li jgħid hekk:

"The following range of uses are deemed to be compatible in the future rehabilitation and redevelopment of the Cottonera Waterfront:
Cultural and tourist facilities

An upmarket yacht marina with related berthing facilities along the waterfront.

Recreational facilities, including a wide range of catering establishments.

Restoration and rehabilitation of historical buildings.

Public open spaces, including a landscaped promenade, public gardens, etc.

Community and social facilities

Commercial and retail outlets

Small scale tourist and 'guest house' type accommodation.".

X'insibu fil-proposti li qed isiru issa? Insibu li qed jiġu proposti li jinbnew residential units. Issa fil-brief li kkwotajt tal-Awtorità tal-Ippjanar imkien ma qrajt li l-appartamenti huma permessi bħala parti mill-proġett tal-Cottonera Waterfront, u f’dan id-dokument imkien ma nsibu li huwa permessibbli li ssir boatyard. Biex inkun preċiż, kull ma hawn miktub huwa "an upmarket yacht marina with related berthing facilities along the waterfront", jiġifieri berthing facilities mal-waterfront u mhux boatyard. Imkien m'hemm miktub li hu permess li ssir hotel lanqas.  Hemm miktub li ssir 'guest house' type of accommodation, imma kull min jifhem jaf li bejn guest house u hotel hemm differenza kbira. Ta’ min jgħid ukoll li mkien m'hemm miktub li hu permess li jsir casino. Għalhekk meta aħna niġu hawnhekk u ngħidu li dak li hu propost miż-żewġ consortia huwa in line ma' dak li tixtieq li tara hemmhekk l-Awtorità tal-Ippjanar ma nkunux korretti fl-argument tagħna. Fil-fatt huwa għalhekk li l-ewwel jien għedt illi naħseb li l-Ministru ma qarax dan id-dokument; għax kieku hu jew l-advisors tiegħu qrawh kienu jkunu jafu li dak li qed jitolbu li jingħataw mhux permess li jsir. Meta lbieraħ jien staqsejt jekk l-Awtorità tal-Ippjanar ġietx b'xi mod involuta fin-negozjar li sar biex tagħti l-opinjoni tagħha earlier on, ir-risposta kienet “Le”. Għalhekk jien għidt: Allura aħna ġejjin hawnhekk biex nitkellmu fuq proġett li ma nafx kemm-il siegħa se nagħmlu nitkellmu fil-Parlament biex imbagħad wara li ngħadduh mill-Parlament insibu li dan mhux se joħroġ permess għalih mill-Awtorità tal-Ippjanar?! Jew hawnhekk qegħdin nitkellmu biex nagħmlu pressure fuq l-Awtorità tal-Ippjanar ħalli toħroġ il-permess kif se jkun mitlub?! Għax dan jista' jkun ukoll! Ma nafx jien; nistaqsi qiegħed!

Issa jien xtaqt norbot dan mal-argument tal-boatyard għax l-argument tal-boatyard jorbot ħafna ma' dan kollu. F'dawn il-proposti li għandna quddiemna daħħalna boatyard li l-Awtorità tal-Ippjanar qatt ma kkonsidrat, bħalma qatt ma kkonsidrat appartamenti, bħalma qatt ma kkonsidrat hotel, bħalma qatt ma kkonsidrat casino u bħalma qatt ma kkonsidrat affarijiet oħra. Madanakollu l-proposta tal-boatyard hija agħar għax filwaqt li l-affarijiet l-oħrajn huma limitati strettament għall-area tal-Kottonera, il-boatyard le għax din tista' ssir f’post ieħor, u din hija xi ħaġa perikoluża ħafna għax jekk aħna se noqogħdu nibdlu l-areas minn hawn għal hemm mingħajr ma niġu quddiem il-Parlament, allura x'hemm li jżomm lill-Gvern li l-14,000 metru kwadru li hemm proposti fil-Kalkara jingħataw f'xi prime site f'Malta? M'hemm xejn li jżomm dan! Tkun qed tpartat, u naħseb li dan mhuwiex il-mod korrett kif nimxu! Għaldaqstant insostni l-argument li kien qed jagħmel il-kollega tiegħi, ċioè li dan il-proġett hu totalment differenti minn dak li kien propost qabel. Ara f’dak li kien propost qabel, il-marina u r-recreational facilities fil-palazzi kollha kienu in line ma' dak li talbet l-Awtorità tal-Ippjanar. Huma l-affarijiet li għandna llum li mhumiex in line mad-development brief u mhux l-affarijiet li kellna qabel ma kinux in line mad-development brief. Meta l-consortia ġew jitolbu affarijiet li ma kinux in line ma' dak li tgħid l-Awtorità tal-Ippjanar, aħna għidnielhom: Le, m'aħniex se nagħtuhomlkom għax mhumiex aċċettabbli! Konna aħna li m’aċċettajniex u mhux huma li ma talbuhomx. Dażgur li talbuhom! Kemm jien kif ukoll il-kollega tiegħi konna nitkellmu ma' dawn in-nies, u li talbu lilek talbu lilna! Id-differenza hi li aħna għidnielhom “le” u inti għidtilhom “iva”! Aħna għidnielhom “le” għax ma kinux jagħmlu sens għall-mod kif l-Awtorità tal-Ippjanar riedet li l-affarijiet jimxu 'l quddiem, u int għedtilhom “iva”. Dik hi d-differenza! Jien naħseb li dawn l-affarijiet irridu narawhom bis-serjetà għax inkella hawnhekk se nispiċċaw nitkellmu fuq affarijiet li probabbilment l-Awtorità tal-Ippjanar mhijiex se tagħtihom permess għalihom. Jew inkella qegħdin niltaqgħu hawnhekk apposta; biex meta mbagħad tmur quddiem l-Awtorità tal-Ippjanar il-Parlament ikun għaddiehom u l-Awtorità tal-Ippjanar tagħtihom il-permessi?! Għax jekk inhu hekk, ma naħsibx li huwa ġust li nagħmlu din it-tip ta' pressjoni fuq l-Awtorità tal-Ippjanar.  

Ħaġa oħra li ssostni l-argument li dan il-proġett huwa totalment differenti minn dak li kien hemm propost qabel, hija li anke jekk wieħed jikkonsidra l-area biss, skont il-proposta preċedenti taħt Amministrazzjoni Laburista wieħed kien qed jitkellem fuq area totali għal proġett ta' madwar 22,000 metru kwadru filwaqt li llum qed nitkellmu fuq proġett li għandu area ta' 52,000 metru kwadru. Allura kif nistgħu niġu nargumentaw hawnhekk li dan għadu l-istess proġett meta l-area kibret darbtejn u nofs aktar?! U wieħed kif jista' jgħid li qed jitkellem fuq l-istess proġett meta għandek faċilitajiet li qatt ma kienu hemm qabel u meta issa ġew inklużi faċilitajiet minkejja li fid-development brief tagħha, l-Awtorità tal-Ippjanar qalet ċar u tond li dawn m'għandhomx ikunu permessi għax mhumiex fost il-lista li għamlet hi stess?! Għalhekk aħna nibqgħu nsostnu li dan il-proġett huwa totalment differenti minn dak li kien propost taħt Amministrazzjoni Laburista. Grazzi.

THE CHAIRMAN: Nirringrazzjak. L-Onor. Gatt.

ONOR AUSTIN GATT: Sur President, jien naħseb li bażikament qegħdin naqblu fuq il-fatti, jiġifieri fuq x'ġara u ma ġarax, filwaqt li mbagħad m’aħniex qed naqblu fuq l-interpretazzjoni tal-fatti. Naħseb li essenzjalment dan il-Kumitat irid jistabbilixxi l-fatti, u mbagħad kulħadd jista’ jinterpreta kif irid.

Il-punto di partenza x'inhu? Il-punto di partenza huma d-dokumenti li jikkonsistu fid-development brief tal-Awtorità tal-Ippjanar ud-dokumenti l-oħra li poġġa fuq il-Mejda tal-Kamra l-Ministru Zammit Dimech fejn qara x'inkiteb mill-isteering commitee f’Annex A, anzi jien inżid miegħu wkoll Annex B għax fl-opinjoni tiegħi Annex B żgur li ma jistax jiġi interpretat mod ieħor. Jekk wieħed iħares lejn annex B isib li huma:

"Proposed conditions for negotiations with shortlisted consortia for the Cottonera Waterfront Development project, presented by Cottonera Waterfront Steering Committee 1st February, 1998..  

Section 4 tgħid hekk: 

"The consortia will upon completion of negotiations with government submit an application for another development to the Planning Authority for the development brief area as indicated in Annex 1.  

Section 6, li hija intitolata Conditions of Emphyteutical Grant, tgħid hekk.  

"The grant will cover an area as indicated in the attached plan Annex 1".  

Naħseb li din is-sentenza ma tistax tkun aktar ċara minn hekk, u Annex 1 jibda mill-ponta tal-Isla, idur il-waterfront kollu, inkluż Dock No. 1, u jibqa' sejjer sal-ponta tal-Birgu. X’kienet l-intenzjoni fl-1 ta’ Frar, 1998 ma tistax tkun aktar ċara minn hekk! Naħseb ilkoll naqblu li dak li ġara huwa li filwaqt li kien hemm l-idea li l-proġett jinbeda mill-ponta tal-Isla u jibqa’ sejjer sal-ponta tal-Birgu - u kif qal l-Onor. Vella, jekk fhimtu sew, kif ukoll l-Onor. Buhagiar, oriġinarjament is-sottomissjonijiet tal-consortia kienu jkopru dawk l-affarijiet kollha u talbu diversi affarijiet ukoll - il-Gvern, għar-raġunijiet tiegħu, għoġbu jirridimensjona l-proġett u jnaqqsu. Fil-fatt jekk niftakar sew f'xi żmien kien qal li ma jridx jagħmel in-naħa tal-Maċina fl-ewwel parti tad-development.

Mela issa ejjew nistabbilixxu l-fatti. Skont dan id-dokument fl-1 ta' Frar, 1998 il-Cottonera Waterfront Steering Committee qalet li ċ-ċens se jkopri l-art skont il-pjanta Annex 1, li hija mill-ponta ta' l-Isla sal-ponta tal-Birgu. Dan huwa dokument ippubblikat u kulħadd jista' jinterpretah kif irid. Issa bħala fatt f'xi żmien il-Gvern deherlu li l-proġett m'għandux jagħmlu kollu imma għandu jagħmel biss parti minnu. Imbagħad meta tela' l-Gvern l-ieħor, dan deherlu - anke biex ikun konsistenti mal-kritika li kien għamel meta kien fl-Oppożizzjoni - li għandu jerġa' jmur għall-project area kollha oriġinali. Dawn huma kollha fatti. Jien naħseb li hekk kif il-Gvern preċedenti kellu kull dritt jgħid li ma jridx jagħmel il-project area kollha f'daqqa - għalkemm il-proposals talabhom kollha f'daqqa - hekk ukoll il-Gvern preżenti għandu dritt jiddeċiedi li jerġa' jmur għall-project area. L-interpretazzjonijiet nagħtuhom kif irridu, imma ejjew nistabbilixxu l-fatti, u jekk ma naqblux fuq il-fatti għallinqas ngħidu li dik in-naħa qed tgħid li l-fatti huma "hekk" filwaqt li din in-naħa qed tgħid li l-fatti huma "hekk", imbagħad ħalli kulħadd jikteb u jgħid u jparla kif irid! Naħseb li hawnhekk għalxejn nagħmlu pre-emption tad-dibattitu li jsir fil-Parlament.  

THE CHAIRMAN: L-Onor. Pullicino.

ONOR GEORGE PULLICINO: L-Onor. Buhagiar semma x'qalet l-Awtorità tal-Ippjanar fid-development brief u qal li hemm numru t'attivitajiet li mhumiex imsemmija - dik se jidħol fiha l-Ministru Zammit Dimech - però għalina mhijiex aċċettabbli l-asserzjoni li din in-naħa qiegħda tiddiskuti dan il-proġett f'dan il-Kumitat biex nagħmlu xi pressjoni fuq l-Awtorità tal-Ippjanar. Huwa qal dan għax skont l-Oppożizzjoni, hemm affarijiet li ma kinux daħlu fid-development brief. Jien nixtieq infakkar lill-Onor. Buhagiar li anke jekk għan-naħa tagħna dan huwa inaċċettabbli, dan l-istess aġir sar min-naħa ta' dik li llum hija l-Oppożizzjoni meta fiż-żmien li kienet fil-Gvern ingħatat art f'Għajn Tuffieħa li għaliha ma kienx sar development brief. Ir-Riżoluzzjoni Parlamentari li għaddiet mill-Parlament mhux talli tat l-art imma talli qalet ukoll għal liema użu għandha tingħata dik l-art. Dakinhar l-Awtorità tal-Ippjanar mhux talli ma kinitx għamlet development brief imma talli lanqas biss kienet iddikjarat għal liema użu għandha tingħata dik l-art. Issa allura jekk l-Onor. Buhagiar irid ipoġġiha b’dak il-mod jew għandna naqblu li l-aġir huwa l-istess - li jien ngħid li mhuwiex, u allura t-tnejn li aħna għamilna dnub - jew inkella ma nistgħux ngħidu li waħda hija ġusta u l-oħra mhijiex ġusta. Però żgur li din in-naħa ma taċċettax l-asserzjoni li aħna qegħdin fil-Public Accounts Commitee niddiskutu dan il-proġett biex nagħmlu xi pressjoni fuq l-Awtorità tal-Ippjanar. Jiddeċiedi x'jiddeċiedi l-Parlament, il-gruppi li huma nteressati bilfors iridu jagħmlu outline application, jiġifieri l-Awtorità tal-Ippjanar xorta waħda se tgħaddi l-proposti kollha li kien hemm mill-iskrutinju tagħha.  

THE CHAIRMAN: L-Onor. Vella.

ONOR. KARMENU VELLA: Sur President, ejjew niftehmu sew biex ma noqogħdux nitkellmu at cross purposes mingħajr ma ħadd jaf fejn irid jasal. Qegħdin nirriferu għal Annex 1 u għall-pjanta tal-port development brief tal-Planning Authority. Fuq din il-pjanta li qed jirriferi għaliha l-Ministru hemm indikat li l-iżvilupp f'Dockyard Creek jista' jibda u jinkludi Forti Sant'Anġlu kollu kemm hu, il-parti tal-Birgu fejn hemm il-palazzi u fejn kienet ġejja l-marina, id-dockyard kollu, in-naħa tal-Maċina, ix-xatt tal-Isla, inkluż il-bini li hemm fuq il-front ta' l-Isla, u jibqa' dieħel sal-ponta safejn hemm il-ground. Apparti d-Dar tal-Ammiral, Dockyard Terrace, il-headquarters tar-Regatta, is-cinema complex tar-Rialto u l-Knisja ta' San Lawrenz, din il-pjanta tinkludi wkoll affarijiet li allura dak li qed tgħidu intom bl-ebda mod ma jreġi. Mela xi darba l-Gvern preċedenti qal li jista' juża r-Rialto, il-knisja, il-ground u dak il-bini kollu li hemm in-naħa ta' l-Isla?! Fuq din l-area tal-Planning Authority jista' jkun hemm erba', ħamsa u sitt proġetti, imma Forti Sant'Anġlu kien proġett għalih, il-parti tal-palazzi u l-marina kienu proġett għalihom u l-parti tad-Dockyard kienet proġett għaliha. Mela hawnhekk, ġol-brief li qed issemmu intom, setgħu saru - mill-inqas se ngħid biex ma nidħlux fuq in-naħa tal-Isla - tliet proġetti. Issa x'ġara? Hawnhekk qed nitkellmu fuq id-development brief tal-Planning Authority, imma mbagħad hemm il-proġett li wasal għalih l-isteering committee, li m'għandu x'jaqsam xejn mad-development brief tal-Planning Authority għax bl-istess argument xħin trid tista’ taqbad id-Dockyard, tirriferi għal dan il-brief, tagħtiha ma' dawn l-affarijiet lill-consortia li għażilt int u tgħid li aħna bqajna mal-proġett ta' qabel għax inti qed tirriferi għal din, imma ma tistax tagħmel hekk.

Sur President, aħna qed nitkellmu fuq tliet affarijiet; hemm id-development brief tal-Planning Authority dwar dak kollu li jista' jsir hemm ġew, hemm il-proġett kif kien taħt l-Amministrazzjoni preċedenti, li kien jinkorpora biss il-marina u l-palazzi, u issa għandna t-tielet proposta; il-proġett illi ħriġt bih inti. Issa jien m’iniex qed ngħidlek biex tagħtini d-differenza bejn id-development brief tal-Planning Authority u l-proġett li ħriġt bih inti għax ma kienx hemm steering committee, ma kienx hemm grupp u ma kienx hemm team! Li qed ngħidlek jien huwa dan: Ejjew naraw id-differenza bejn dan l-aħħar proġett li qed niddiskutu llum mal-proġett kif wasal għalih l-isteering committee ta' qabel. Madanakollu jien m’iniex qed naċċetta t-teżi li inti tista' tirriferi għal din!  M'iniex qed naċċettaha! (Interruzzjonijiet) Għandek lil Forti Sant'Anġlu li huwa inkluż fid-development brief tal-Planning Authority, imma dan kien inkluż fil-proġett tal-Gvern preċedenti? Iva jew le?! (Interruzzjonijiet) Ħalli nerġa' nispjega. Id-development brief tal-Planning Authority jgħidlek li jista’ jiġi żviluppat mill-a saż-ż, u s-select committee għażel li jiġu żviluppati mill-a saċ-ċ. Illum għandna proġett biex jiġi żviluppat minn a sa p. Issa jien qed ngħid: Ejjew nieħdu d-differenza. M’iniex qed nirriferi għall-massimu li tagħtik il-Planning Authority, imma ejjew nieħdu d-differenza bejn il-proġett preċedenti u l-proġett ta’ llum. Il-Planning Authority qatt mhi se tgħidlek li se tagħtik Forti Sant'Anġlu, li se tagħtik id-dawra kollha tad-Dockyard sal-ponta tal-Isla, li inti m'għandekx għalfejn toħorġu fil-pubbliku, li m'għandekx għalfejn toħorġu b'tender u li tista’ taqbad u tiddeċiedi li ssib lil xi ħadd u tagħtihulu! X'imkien għandna mniżżel hekk mill-Planning Authority?! Mela issa anke jekk naċċettaw l-argument tagħkom - li aħna m’aħniex qed naċċettawh - li intom xorta mexjin u xorta qegħdin in order għax qed timxu mal-brief tal-Planning Authority, jien ngħidlek li m'intomx, u se ngħidlek għaliex qed ngħid dan; għax l-art tar-Rinella ma tidhirx hawnhekk, il-parti ta' fejn se tagħtu l-hotel għan-naħa tal-Kalkara ma tidhirx hawnhekk u l-faċilitajiet tal-casino li se tagħtu ma jidhrux hawnhekk! Mela anke jekk stess kellna naċċettaw l-argument tagħkom illi intom imxejtu fuq il-brief tal-Planning Authority, dan xorta qegħdin barra minnu. (Interruzzjonijiet) Imma jien qed ngħid li m'aħniex naċċettawh għax hawnhekk qed jingħad li Forti Sant'Anġlu, il-palazzi, Dock Number 1, il-bini tan-naħa tal-Isla kollu u anke l-bini fuq in-naħa ta' fejn hemm il-bini tar-Regatta huwa nkluż.  Allura dan ifisser li xħin ifettillu l-Ministru, għax se jibqa' within this brief, se jaqbad il-bini minn hemm u jgħidilhom: Isma', dan se nagħtihulkom għax billi l-Planning Authority daħħlitu fil-brief, jien qiegħed in order?

THE CHAIRMAN: L-Onor. Pullicino.

ONOR. GEORGE PULLICINO: Naħseb li jekk xejn qegħdin naslu biex naqblu fuq xiex m'aħniex naqblu. Il-kwestjoni kollha hija li l-Onor. Vella qed jgħid li l-Gvern ma kellux jikkonsidra l-area kollha. Il-kwestjoni kollha qiegħda hawnhekk; fit-talba oriġinali l-area ta' żvilupp kienet l-area l-kbira kif indikata fuq Annex 1. Li ġara eventwalment kien illi l-isteering committee xxrinkja dik l-area ta' żvilupp. S'hemmhekk naqblu. Il-kwestjoni kollha hija li n-naħa tal-Gvern qed tgħid illi l-gvern kien in order li jikkonsidra l-area oriġinali tad-development brief.

Issa fuq il-kwestjoni dwar jekk hemmx anke areas oħrajn li huma barra d-development brief oriġinali, dan ma jfissirx li l-proġetti li jiġu maqbula mal-Gvern ma jridux jgħaddu mill-proċess normali tal-Awtorità tal-Ippjanar.

ONOR. KARMENU VELLA: Nixtieq nispjega ftit ruħi. Jien qatt m'għedt li l-Gvern ma jistax jikkonsidra area akbar. Tridx għalija jagħti Bormla?! Tridx jagħti l-Birgu?! Tridx jagħti l-Isla?! Tridx jagħti Forti Sant'Anġlu?! Jien mhux hekk qed ngħid. Mela jien se ngħid fejn il-Gvern għandu jagħti u ma jagħtix?! Jien mhux hekk qed ngħid. Minn din l-area kollha l-Gvern preċedenti ddeċieda li joħroġ b'tender biss dik il-parti tal-moll tal-Birgu. Issa jekk mal-area tal-Birgu l-Gvern preżenti jrid iżid Forti Sant'Anġlu wkoll, jien ma nistax ngħidlu le u li nista' ngħidlu huwa li jekk hu se joħroġ Forti Sant'Anġlu, bħalma aħna ħriġna x-xatt tal-Birgu b'tender, hu ma jistax jinqeda b'dak it-tender u jdaħħal lil Forti Sant'Anġlu f'dak it-tender! Allura b'dan l-argument stajna ma ħriġniex tender għall-proġett tal-port terminal imma stajna ħriġna t-tender għax-xatt tal-Birgu biss, u lil min jieħu x-xatt tal-Birgu ngħidlu: Isma', il-Planning Authority kellha l-ħsieb li tagħmel cruise liner port terminal, però m'hemmx għalfejn noħorġu tender ieħor għax dan tista' tieħdu int! Ma kellniex għalfejn noħorġu l-proġett Connections għat-tender għax xi darba Connections kien envisaged fil-pjan tal-Planning Authority, u allura hekk kif inti ħadt it-tender tal-moll tal-Birgu, mela ħu l-Connections ukoll! Dan hu li qed ngħid jien. Għalija l-Gvern jista joħroġ kollox; il-Birgu, l-Isla, Bormla, ix-xatt, Forti Sant'Anġlu, id-Dockyard, eċċ., imma mbagħad bl-istess mod il-Ministru jista' jiġi għada u jgħid: Isma', id-Dockyard se nagħtuha biex niżviluppawha wkoll, u m'għandix għalfejn noħroġ public tender imma se ninqeda bit-tender preċedenti u nagħtiha lill-consortium. (Interruzzjonijiet) Hekk qed jgħid u hekk qed jagħmel!

ONOR. FRANCIS ZAMMIT DIMECH: Bir-rispett kollu, imma naħseb li qed inħalltu l-konċetti kollha. L-ewwel nett kif saret is-sistema mill-Gvern preċedenti hija differenti mit-tendering process. Kieku għamilna tendering process mill-bidu sa l-aħħar ma kienx ikun hemm għalfejn noqogħdu madwar din il-mejda llum għax il-gvern jista' jagħmel tender fuq kemm medda ta' art irid fil-pajjiż u jekk ikun hemm award ta' tender, l-award ta' tender hija valid transfer of title fuq dik l-art. Almenu naqblu fuq din? M'hemmx bżonn parliamentary resolutions. (Interruzzjonijiet) Mhux kif suppost! Qed ngħid li t-tendering process huwa differenti mill-proċess li għandna quddiemna għax jekk se nħalltu l-konċetti ma' xulxin, allura bilfors se naslu għal konklużjonijiet konfużi!

ONOR. KARMENU VELLA: Le, hemm bżonn il-Parlament ukoll. Aħna ħriġna t-tendering process u xorta ġejna fil-Parlament!

ONOR. FRANCIS ZAMMIT DIMECH: Bir-rispett kollu, imma intom m'għamiltux tendering process. Intom ħriġtu b'konċett li tagħmlu call of interest minn consortia differenti li jridu jagħmlu dan l-iżvilupp, tajtu development brief bħala parametri għas-suġġerimenti li riedu jagħmlu, irriżervajtu d-dritt assolut favur il-Gvern li jinnegozja ma' min ikun shortlisted biex il-Gvern jasal skont il-kondizzjonijiet li jidhirlu l-aħjar – nifhem li għamiltu hekk preċiżament għax ma ridtux li l-kwestjoni jekk tagħtux lill-“x” jew lil “y” tkun sempliċement kwestjoni ta' min joffri l-aktar ċens, imma ridtu taraw il-mix tal-kriterji kollha ta' evalwazzjoni, jiġifieri t-tip ta' żvilupp propost, il-financial backing tal-consortium li jkun, jekk għandux operators miegħu fl-oqsma differenti ta' fejn irid jopera u ridtu tevalwaw dawn l-affarijiet kollha - imma fil-mument li għamiltu din il-proċedura kollha, awtomatikament dan ma baqax it-tendering process normali. Mela l-Gvern irriżerva d-dritt li jinnegozja hu dik li jidhirlu tkun l-aħjar deal fil-parametri tal-call of interest li ħareġ, naturalment bl-intenzjoni li jiġi quddiem il-Parlament biex preċiżament ikopri t-transfer tal-artijiet li jkun se jagħmel għax din mhijiex tender process. Li kieku hi tender process, kieku ma konna nagħmlu xejn minn dan kollu! Issa aħna bqajna bl-istess drittijiet u fl-istess parametri tal-call oriġinali, u għalhekk innegozjajna biss ma' min ġie shortlisted għaliex aħna ma morniex u għedna .... Jien ma nafx min huma bl-amment. (Interruzzjonjiet) Anzi ma ġiex classified minn fourth 'l isfel. Anyway, dawk kollha li bejniethom huma bejn fourth and sixteenth - għaliex kien hemm 16 li ġabru d-dokument - jixtiequ jkellmuna, u allura se mmorru nkellmuhom ukoll! (Interruzzjonijiet) Jew forsi kien hemm xi 17 għax dakinhar ma riedx jaħdem ma' dak il-Gvern u lanqas tefagħha, imma aħna m'għamilniex hekk! Aħna morna fil-parametri tad-drittijiet li kien ħa l-Gvern preċedenti għalih, fil-parametri tal-call kif għamilha hu b'riferenza għad-development brief ... Issa billi hawn xi gazzetti li dak li tgħid in-naħa tal-Oppożizzjoni jikkwotawh l-għada, bħallikieku hemmhekk qed nisimgħu l-verżjoni l-ġdida ta' l-oraklu tal-verità, u dak li allegajna aħna ...?! Mela issa mill-kliem li qalu l-kelliema tal-Oppożizzjoni jirriżulta li d-development brief ikopri area ferm ikbar - ħalli nużaw din il-frażi - minn dak li mbagħad il-Gvern kien se jikkonċedi bil-kuntratt ta' sena ilu. Allura jirriżulta li t-tnaqqis jew sar fil-proċess ta' l-adjudication tal-isteering committee jew inkella fin-negozjati li għamel il-Gvern preċedenti .. Jien ngħid li x-shrinkage prinċipali sar mill-Gvern preċedenti fin-negozjati u mhux fl-evaluation tal-isteering committee għax l-isteering committee kien qagħad 'il bogħod milli jidħol fil-mertu ta' kemm għandu jkun il-footprint preċiż. Kieku hekk kien jiġri. Tgħidlu: Isma', ħalli nara min huma l-aħjar consortia abbażi tal-expertise tagħhom, ta' kemm huma kapaċi, ta’ kemm għandhom finanzi u dawn l-affarijiet kollha, issa hemm sotto-kumitat tal-ministri, innegozja magħhom, ara li tasal magħhom u daqshekk!  Anzi hawnhekk jekk nimxu fuq l-isteering committee ta' dakinhar nerġa' nfakkar li l-isteering committee has decided to put the final choice in favour of the Cottonera Waterfront Group as the preferred developer, u meta l-Gvern preċedenti lanqas din il-frażi ma rrispetta għaliex ħass li għandu jsib preferred developer ieħor għar-raġunijiet tiegħu, ma marx lura fl-isteering committee, jiġifieri mhux biss żamm id-dritt għalih li jinnegozja fil-parametri li jidhirlu hu imma żamm id-dritt għalih li anke jibdel the preferred developer. (Interruzzjonijiet)

ONOR. KARMENU VELLA: Le, mhux hekk!

ONOR. FRANCIS ZAMMIT DIMECH: Dan x'hawn mitlub fir-rapport tal-isteering committee.

THE CHAIRMAN: L-Onor. Vella jixtieq jagħmel punt żgħir ta’ kjarifika.

ONOR. KARMENU VELLA: Dak li qed tgħid inti mhuwiex minnu. Dak li qed tgħid inti kien subject ...

THE CHAIRMAN:  Jekk jogħġobkom indirizzaw lis-Sedja.

ONOR. KARMENU VELLA: Sur President, dak li qed jgħid il-Ministru Zammit Dimech mhuwiex minnu. Hu qiegħed jagħti parti mir-rakkmandazzjonijiet tal-isteering committee, u l-isteering committee qal li l-ewwel preferenza għandha tingħata lil "a", it-tieni preferenza għandha tingħata lil "b" u semma wkoll li "a" u "b" kważi tant qegħdin viċin xulxin li m'hemmx differenza bejniethom tant li jekk iridu jistgħu anke jaħdmu flimkien, u kellha tingħata lil "a" jekk "a" joqgħod għall-kondizzjonijiet kollha li kienu diġà stabbiliti mis-select committee, fosthom - mhux bl-amment imma issa 'l quddiem inġib aktar dettalji - li within a certain amount of time iġib il-flus u jagħmel deposit. Ma nafx kemm kien, mingħalija ta' Lm0.5 miljun, però aktar 'il quddiem biex inneħħilek dan id-dubju li għandek inġiblek il-fatti kollha ... Mela s-select committee qed jgħid li jista’ jieħdu "a" u jekk ma jiħdux "a" jista' jieħdu "b", imma dan dejjem jekk "a" jew "b" - jieħdu min jieħdu - joqgħod għall-kondizzjonijiet tal-criteria stabbiliti li kien hemm, fosthom li jrid jiġi bid-deposit f'ċertu ammont ta' ħin. Dan id-deposit fil-ħin stipulat ma wasalx, tawh extension, reġa' ma ġiex, reġgħu tawh it-tieni extension u in the meantime qabdu d-diskussjonijiet ma' "b". "B" ġab kollox mill-ewwel, imma biex ma jaqtgħux minn ma' “a" tajnieh iċ-ċans ... (Interruzzjonijiet) Mela mhux kif qed tgħid int. Se mai mhux is-select committee waqqaf lil "a", imma "a" ma ġiex! Bir-rispett kollu, imma "a" ma ġiex u mhux is-select committee waqqfu! Tipprovax tagħti l-impressjoni li l-isteering committee waqqaf lil "a".

ONOR. FRANCIS ZAMMIT DIMECH: Jien ħallejtlek id-dritta. Jien għedt li dakinhar il-Gvern, għal raġunijiet tiegħu -  jien ma naqbilx mar-raġunijiet tiegħu ta' dakinhar, imma lanqas irrid nidħol f'dan il-mertu -  ħass li kellu dritt jaqleb minn preferred developer għal developer ieħor li kien kważi ranked tal-istess livell mill-isteering committee. Dan kollu għedtu, però naħseb naqblu wkoll li jirriżulta li meta l-Gvern ħass hekk ma marx u kkonferma l-opinjoni tiegħu mal-isteering committee. (Interruzzjonijiet) Minn dak li qed tgħid inti, dwar dan donna qed naqblu, u allura jidher li qbilna fuq il-fatti. Issa inti qed tgħid li dakinhar intom kellkom ir-raġuni tagħkom illi kellu jkun hemm ċertu ammont ta' depożitu jew ċertu ammont ta' foreign holding li sad-data li stabbilixxa l-Gvern preċedenti ma kenux hemm. Jien nista' nargumenta u ngħid li suppost ingħata iżjed żmien, imma dik tiġi opinjoni. Madanakollu li l-Gvern preċedenti ma ħassx il-bżonn li jerġa' jmur lura għand l-isteering committee u jgħid lill-isteering committee x’kienu l-fatti … Għax dan imissu qal lill-isteering committee li l-preferred developer ma wasalx miegħu fuq dawn il-punti u li hu jħoss li għandu jibda ma' ħaddieħor. Ma ġara xejn, imma almenu qed naqblu fuq dak li jirriżulta. Issa din il-frażi saret togħġobni wisq!

ONOR. KARMENU VELLA: Imma qed taqbel waħdek, skużi! Aħna m'aħniex naqblu ma' dak li qed tgħid inti.

ONOR. FRANCIS ZAMMIT DIMECH: Imma mortu lura għand l-isteering committee jew le?!

ONOR. KARMENU VELLA: M'aħniex naqblu! (Interruzzjonijiet)

ONOR. FRANCIS ZAMMIT DIMECH: Jien qed ngħidlek li ma mortux għand l-isteering committee.

ONOR. KARMENU VELLA: Imma aħna fuq xiex qed nitkellmu, Sur President? Għax jien għamilt ċerti mistoqsijiet fuq il-proġett li għandna llum, ilna siegħa u nofs hawnhekk u għadu ma rrisponda l-ebda waħda minnhom! Jimporta ngħaddu għal dawk il-mistoqsijiet?! Ġejna hawnhekk biex niddiskutu l-proġett ta’ llum, jien staqsejt fuq il-proġett ta’ llum, hu ma qalli fuqu xejn u se joqgħod jaqla' ħafna affarijiet inkorretti! Imbagħad minn fuq qed jiġi jpoġġi d-diskors f'ħalqna li qed naqblu meta fil-verità m'aħna naqblu assolutament xejn! Għalhekk jien ninsisti li għandu jirrispondi dawk il-mistoqsijiet li għamilt.

ONOR. FRANCIS ZAMMIT DIMECH: Lanqas m'aħna qed naqblu li m’aħniex qed inwieġbu xi mistoqsijiet għaliex naħseb li weġibthom aktar minn darba, imma forsi...

THE CHAIRMAN: Jekk hemm xi punti ta' kjarifika naħseb li għandhom jiġu ċċarati għax inkella se nispiċċaw going round in circles u l-kuntratt innifsu ma naqbduh qatt!

ONOR. FRANCIS ZAMMIT DIMECH: Naħseb li għandna nagħmlu f'dan il-Kumitat hu li neżaminaw il-kuntratt klawsola klawsola.

ONOR. KARMENU VELLA: Le, aħna qed ngħidu li rridu neżaminaw il-proċess fuq il-proċedura, skużi u mhux fuq il-kuntratt li għamilt. Qabel ma naslu għall-kuntratt irridu naraw kif wasalt għal dan il-kuntratt, jiġifieri għall-proċess u l-proċedura.

ONOR. FRANCIS ZAMMIT DIMECH: Jien spjegajtlek għal aktar minn darba li wasalt għall-kuntratt billi fil-parametri tal-call of intention kif maħruġa mill-Gvern preċedenti u maż-żewġ shortlisted consortia magħżula fi żmien il-Gvern preċedenti, mingħajr ma ħadna għalina xi dritt li b'xi mod inżidu mal-call of intention kif maħruġa oriġinarjament mal-Gvern jew li b'xi mod invarjaw jew inżidu consortia oħra minn dawk li kienu shortlisted, il-Gvern wasal fi ftehim li jħoss li huwa aħjar minn dak li wasal għalih il-Gvern preċedenti. Daqshekk hija faċli t-tweġiba! Però kien hawn xi mistoqsijiet oħra li naħseb li għandi nirriferi għalihom. Per eżempju, f'ħin minnhom l-Onor. Buhagiar qal li jirriżulta li mal-Awtorità tal-Ippjanar ma kkonsultajniex, u le, ma’ din ma naqbilx u ma tirriżulta minn imkien. Anzi lbieraħ jien għedt li żammejna lill-uffiċjali tal-Awtorità tal-Ippjanar informati. Dak li neħħejna mill-kuntratt il-ġdid hu li l-Gvern - għax issemmiet ukoll li nagħmlu pressjoni fuq l-Awtorità - ikollu rappreżentanti tiegħu biex jassigura l-proċess kollu mal-Awtorità tal-Ippjanar. Dak ma għamilniehx għax dik kienet tkun pressjoni żgur! Aħna jidhrilna li issa l-każ għandu jsegwi l-planning process normali. Imma li tgħidli li ma informajniex lill-Awtorità tal-Ippjanar bl-iżvilupp propost tal-Kalkara, bl-iżvilupp ta' real estate faċċata tal-Kalkara, bl-iżvilupp tal-lukanda, bl-iżvilupp tal-casino, ... Dażgur li informajniehom b'dan kollu! Lanqas ma naqbel li b'xi mod qegħdin niddipartixxu mid-development brief tal-Awtorità tal-Ippjanar. Mela meta d-development brief kien jindika li jkun hemm touristic facilities, dawk ma jinkludux il-lukandi u l-casino wkoll? Mela meta għandek development brief li jgħidlna ... U meta nitkellmu fuq il-marina u fuq il-faċilitajiet tagħha mhux evidenti li fost il-facilities, il-marina għandu jkollha wkoll hardstanding facilites?! Wara kollox il-Gvern preċedenti mhux hekk għamel? Fil-kuntratt li ppropona bil-land drawings annessi miegħu - u dan huwa fatt li ħadd ma jista’ jmerih għax hemm il-land drawings - il-Gvern preċedenti kien ippropona hardstanding facilities tal-yachts fuq ix-xatt bejn il-Birgu u n-naħa ta' Bormla li kienu se jkunu fuq il-moll. (Interruzzjonijiet) Kien hemm hardstanding facilities u mhux ma kienx hemm! Aħna jidhrilna li dak mhux il-post ideali għax huwa moll u jidhrilna li għandna nagħżlu post ieħor fejn ma ssir l-ebda ħsara ambjentali. Dawn huma l-fatti!

Punt finali li nixtieq nagħmel huwa dan. L-Onor. Vella qal li jistgħu joħorġu almenu tliet proġetti mid-development brief kif ħareġ. Huwa qal li joħorġu anke erbgħa jew iżjed imma qal li almenu tlieta joħorġu żgur! U jien ngħidlu: Mela bħalma hemm id-dritt li toħroġ proġetti separate, żgur li hemm id-dritt li toħroġ proġett wieħed magħqud flimkien! (Interruzzjonijiet) Mela qed naqblu fl-aħħar! Però jien ngħidlu li jekk huwa jgħidli li minn dak id-development brief jistgħu joħorġu almenu tlieta, anke l-Gvern preżenti se joħroġ almenu tlieta għaliex dwar l-iżvilupp ta’ Forti Sant'Anġlu kien kapaċi jasal fi ftehim mal-Ordni tal-Kavallieri u allura huwa proġett separat. Hawnhekk aħna qed niddiskutu l-proġett tal-Kottonera u l-proġett tat-Tarzna, jiġifieri ta' Baċir numru 1, jiġifieri anke jekk qed inżommu d-dritt li jkun hemm involuti fih l-istess consortia li qed jagħmlu l-iżvilupp għax-xatt biex il-proġett ikun integrat aħjar qed narawh bħala proġett separat li meta u jekk ikun hemm il-ftehim dwaru nerġgħu niġu quddiem il-Parlament. (Interruzzjonijiet) Mela skużi, il-minimu ta' tliet proġetti li joħorġu minn dak id-development brief il-Gvern preżenti qed jirrispettah bil-fatti.

ONOR. KARMENU VELLA: Aħna m'aħniex ngħidu li l-Gvern preżenti ma jistax joħroġ 100 proġett jekk irid! Dak li qed ngħidu aħna u li tiegħu jien irrid spjegazzjoni huwa jekk kull proġett li se jibda joħroġ mil-lum 'il quddiem dan il-gvern huwiex se jittrattah bl-istess mod kif ittrattah il-Ministru? Jiġifieri fuq kull proġett li se jibda joħroġ, dan il-Gvern se jibda jagħżel in-nies hu biex jinnegozja magħhom u jagħmel il-kuntratt magħhom? Dan hu li qed ngħid jien. Ħadd ma qallu li ma jistax jagħmel proġetti hemmhekk! Jien tajt tliet eżempji bħala minimu għax għad baqa' x'isir hemmhekk, daqskemm għad baqa' x'isir in-naħa l-oħra; in-naħa tal-port ta' Tas-Sliema. Imma jien li qed nistaqsi huwa dan: Il-proċedura li se tiġi addottata x'inhi? Dik li ġiet addottata llum; fejn għandek proġett totalment ġdid u l-Ministru qabad u għażel tnejn minn nies, tlieta, erba' jew sitta mingħajr ma talab min hu interessat għal dak il-proġett u ssir l-għażla bejniethom?! Dak hu li qed ngħid jien! Jiġifieri meta l-Ministru qed isemmi l-Planning Authority, u qed jgħid li din aċċettat li jkun hemm il-joy rides f'Forti Sant'Anġlu?! Il-Planning Authority aċċettat li fejn kien earmarked bħala green space jew green area ġor-Rinella, dak se tagħtih boatyard issa? U l-Planning Authority aċċettat li mas-sur ta' Forti Sant'Anġlu jittellgħu r-residential premises u l-hotels? Allaħares!

THE CHAIRMAN: L-Onor. Buhagiar.

ONOR. CHARLES BUHAGIAR: L-ewwel nett il-Ministru kien skorrett meta qal li fid-development bief kien hem propost li ssir boatyard fuq ix-xatt bejn Birgu u Bormla għax dik il-proposed boat storage facility kienet fejn hemm is-cement stores, jiġifieri mhux fuq il-moll. It-tieni nett inti bl-ebda mod ma tista' tikkwalifika għal - u hawn nerġa' naqralek eżatt it-term li wżat il-Planning Authority - small scale tourist and guest house type accommodation bħala hotel.  Jekk taqra fejn hemm “small scale tourist and guest house type accommodation” u fejn il-Planning Authority qalet li dawn jistgħu jsiru għandek issib - anke jekk tara l-pjanti li għandek fid-development brief - li l-uniku post fil-Cottonera Waterfront kollu fejn dan seta' jsir kienet dik il-parti tal-bini li tappartjeni lil Dock No. 1, jiġifieri fuq il-parti ta' barra tagħna; in-naħa tal-Maċina. Skont il-Planning Authority u skont id-development brief hemmhekk biss kellu jiġi permess xi tip ta' guest house type accommodation jew hotel żgħira u mhux fejn qed jiġi propost illum. Għalhekk ma nistax nifhem kif intom tiġu tgħidu dawn l-affarijiet għax dan mhu veru xejn! Dan bħalma meta ntqal li f'dak li kien hemm propost qabel kien permess li jsiru residential apartments jew casino! Imkien ma kien hem dan kollu u dawn daħlu wara! Allura l-mistoqsija tagħna l-ħin kollu qiegħda tkun: Dawn għaliex daħlu? Minn fejn ġiet id-domanda biex jidħlu? Id-domanda ġiet mid-developers? U jekk hemm xi developer li jrid jiżviluppa l-casino, huwa leġittimu li l-Gvern jaqbad u jagħtih casino għax talbu bla ma jagħmel call for applications biex isir casino? Din hija d-domanda li qegħdin nagħmlu.

Apparti minn dan jien ma rridx nidħol fil-mertu ta' dak li ġara qabel, imma jekk inti se tikkwota minn fuq dak li kien sar qabel fi żmien l-Amministrazzjoni Laburista u fuq dawk ir-rakkmandazzjonijiet li kienu saru mill-isteering committee, għallinqas għandek tikkwota tajjeb u mhux tikkwota nofs l-affarijiet li ntqalu. Ħalli naqralek il-parti rilevanti tar-rakkmandazzjonijiet. Dawn jgħidu hekk:

"It is pertinent to point out that both the Cottonera Waterfront Group and Port Cottonera Consortium had their merit and in the Committee's opinion the Government should conclude a deal with anyone of the two. However, in the light of the foregoing, the Steering Committee has decided to put the final choice in favour of the Cottonera Waterfront Group as the preferred developer. Whilst it is being recommended that the Government should initiate negotiations with the Cottonera Waterfront Group, throughout such negotiations and prior to the issuance of a letter of intent, Government shall inter alia seek:”

- u jgħidlek x'għandu jagħmel il-Gvern. L-ewwel ħaġa li għandu jagħmel il-Gvern hija:

"To clarify the identity and foreign shareholders, ultimately to be investing the initial share capital of the company which will be responsible for the execution of the entire project and the eventual and ongoing maintenance of the waterfront marina and landbased assets after project completion.”.

Mela l-ewwel ħaġa li kellu jagħmel il-Gvern kienet li jara li l-foreign shareholding kien ta' veru. Aħna lill-Cottonera Waterfront Group konna tajniehom iċ-ċans biex jipprovaw li dawn għandhom foreign shareholders serji, u s-serjetà tagħhom kellha tiġi ipprovata billi huma jressqu lejn Malta l-investiment li qegħdin jagħmlu f'dan il-pajjiż.  Aħna għednielhom: Ġibu l-investiment, u kif is-Central Bank jgħarrafna li daħal f'Malta l-investiment minn barra li qed tgħidu li tridu tagħmlu, aħna niffirmaw il-letter of intent. U domna nistennew ħafna. Tajniehom ċans għal ġimgħa, tnejn u anke tlieta, jiġifieri tajniehom iċ-ċansijiet tagħhom, imma ma ġie xejn. Għalhekk ġaladarba dawn ma ssodisfawx l-ewwel kondizzjoni li kien hemm fir-rakkmandazzjonijiet tal-isteering committee morna fuq dak li qal l-istess steering committee. Ħalli nikkwota x'qal:
"Government should keep open the option of negotiating directly with the Port Cottonera Consortium, should negotiations with the preferred developer prove unsuccessful.".

Imbagħad morna fuq it-tieni wieħed u tkellimna miegħu. Allura x’għamilna ħażin b'daqshekk?! Hekk ġraw l-affarijiet. Imxejna eżattament mar-rakkmandazzjonijiet tal-isteering committee u ma rriferejniex lill-isteering committee għax imxejna fuq ir-rakkmandazzjonijiet tagħhom. Ma ħadniex deċiżjoni kontra dak li qalu huma, u allura mhux veru li l-Gvern, is-sotto-kumitat tal-Kabinett jew il-kumitat tal-Ministri li kien hemm għamlu xi ħaġa kontra r-rakkmandazzjonijiet tal-isteering committee. Jien insostni li mxejna eżattament ma' dak li kien hemm qabel, u dan qed ngħidu biex fl-aħħar nittama li nagħlqu dan il-kapitlu, li ma jiġix xi ħadd u joqgħod jgħid hawnhekk li aħna mxejna kontra r-rakkmandazzjonijiet tal-isteering committee għax mhux veru! (Interruzzjonijiet) Jien qed naqralek mid-dokument li poġġejt illum inti stess fuq il-Mejda tal-Kamra, li huwa r-rapport fuq il-proposals submitted! Qed naqra minn paġna numru 3 biex tkun tista' taraha għall-affari tiegħek u tara li l-affarijiet saru kif suppost! Imma l-punt tagħna m'huwiex dak. Aħna qed ngħidu: Isma', dak li qed nitkellmu fuqu llum huwa proġett differenti, u naħseb li qed naqblu. Anke intom qed tgħidu hekk. Huwa proġett differenti, u huwa proġett differenti f'kull sens għax ikopri area differenti, area akbar, faċilitajiet differenti, faċilitajiet akbar, ... Allura l-argument hu:  Ġaladarba qed nitkellmu fuq proġett differenti, b'liema dritt il-Gvern jaqbad konsorzju, jew żewġ konsorzji f'dan il-każ, u jgħidilhom:  Isma', dan il-proġett għalikom?! Dan hu l-argument kollu!

THE CHAIRMAN: Il-Ministru.

ONOR. FRANCIS ZAMMIT DIMECH: It-tweġiba tajjeb li wieħed jibqa' jirripetiha la l-mistoqsija tibqa' ssir. Il-proġett huwa differenti fis-sens illi issa l-proġett huwa ferm aħjar minn dak li kien se jkun hemm ftehim dwaru sena ilu, però l-proġett xorta waħda huwa fil-parametri tal-call of intention mid-developers li kienet saret mill-Gvern preċedenti. Huwa differenti fis-sens illi issa aħna qed niftehmu fuq footprint ikbar. Huwa differenti fis-sens illi issa aħna qed niftehmu fuq return aħjar għall-Gvern. Huwa differenti fis-sens illi aħna qed niftehmu fuq proġett li jwassal għal aktar riġenerazzjoni tal-Kottonera. Però xorta waħda baqa' fil-parametri tal-call oriġinali, kemm bħala call li kienet tħalli flessibbilità lill-consortia li jagħmlu t-tip ta' proposti li l-Gvern preżenti qed jilqa' u kemm aħna għax bqajna ninnegozjaw biss maż-żewġ shortlisted consortia. Hawnhekk, mill-istess rakkmandazzjonijiet tal-isteering committee, hemm miktub, kif għadek kemm ikkwotajt tajjeb inti, li:

"... could conclude a deal with anyone of the two.".

Il-Gvern preżenti huwa kburi that it has concluded a deal not with anyone of the two, but with the two.

ONOR. KARMENU VELLA: Imma mhux id-deal li kien hemm!

ONOR. FRANCIS ZAMMIT DIMECH: Hawnhekk l-isteering committee ma jgħidlekx x'tagħmel bħala deal imma jagħmillek evaluation ...

ONOR. KARMENU VELLA: Stil differenti din!

ONOR. FRANCIS ZAMMIT DIMECH: Bir-rispett kollu, imma l-isteering commitee la daħal fil-mertu ta' footprints, la daħal fil-mertu ta' mix tad-developments, la daħal fil-mertu ta' level of investment, ... Ma daħal f'dawn il-merti xejn, imma qal biss min huma l-consortia.

ONOR. KARMENU VELLA: L-isteering committee daħal u qata' barra dawk l-affarijiet li tajt int.

ONOR. FRANCIS ZAMMIT DIMECH: Le! Fejn?! (Interruzzjonijiet)

THE CHAIRMAN: Jekk jogħġobkom evitaw il-cross debates.

L-Onor. Zammit Dimech.

ONOR. FRANCIS ZAMMIT DIMECH: Aħna ftehimna mat-tnejn. Issa jien qed nerġa` nisma' dan l-argument fuq l-investiment barrani, u jien stennejtha li se tqum. L-ewwel nett fuq talba tal-Onor. Buhagiar jien diġà qegħidt fuq il-Mejda ta' dan il-Kumitat il-lista tax-shareholders as at 11th May, 1999, kemm tal-Cottonera Waterfront p.l.c. kif ukoll tal-Port Cottonera Ltd, u billi ma kontx ċert jekk iridux in-number of shares jew il-percentage holding, jien tajt l-informazzjoni kollha dwar iż-żewġ consortia.

Però jien ngħid ukoll li hawn fejn issa qed nibda ma nifhimx lill-Oppożizzjoni; għax donni se nibda nisma' l-argument bil-maqlub ta' dak li għamlet l-Oppożizzjoni fl-istess Public Accounts Committee biss ġimgħa ilu biss, jiġifieri mhux xi sena ilu. Issa f'daqqa waħda qed ngħidu li huwa ħażin jekk ma jkunx hemm investiment barrani. Aħna mxejna mal-consortia fejn għidnielhom jagħżlu huma jridux element ta' investiment barrani jew le għaliex aħna sodisfatti li l-investiment Malti waħdu huwa kapaċi jagħmel l-iżvilupp, kif naturalment aħna sodisfatti li l-investiment Malti flimkien max-shareholders barranin jistgħu jagħmlu l-iżvilupp ukoll. Hawn konna kapaċi naslu fi ftehim li jgħaqqad liż-żewġ consortia flimkien biex nagħmlu żvilupp akbar u aħjar għall-Kottonera.

THE CHAIRMAN: Aktar kummenti? L-Onor. Vella.

ONOR. KARMENU VELLA: Sur President, jien se nibqa’ insisti. Il-proġett nistgħu nelenkawh biex kulħadd ikun jaf fuq xiex qed jitkellem? Jista' l-Ministru jgħid u jammetti li dan huwa proġett ġdid u mhux biss proġett differenti? Huwa proġett ġdid u ma jgħidx li baqa’ within the parameters tal-proġett ta' qabel. Ir-rakkmandazzjonijiet tal-isteering committee fuq dawk iż-żewġ consortia kien limitat biss għas-sitt palazzi, għall-użu tax-xatt u għall-marina. Dak hu li rrikmanda l-isteering committee għal dawn iż-żewġ consortia. Allura kif il-Ministru jaqbad din ir-rakkmandazzjoni u mbagħad magħha jżid il-liċenzji tal-casino, il-liċenzji tal-hotels, il-liċenzji tar-residential units, iżid artijiet bħal dawk tar-Rinella, iżid nofs Forti Sant'Anġlu, iżid il-Maċina, iżid l-istores u mbagħad jiġi jgħid li hu qed jobdi r-rakkmandazzjoni tal-isteering committee?! Din ma tiftiehemx!

L-ewwel qalilna min huma x-shareholders. Ilbieraħ aħna staqsejna: Hu baqa' jitkellem mal-istess consortia li kien qed jitkellem fuqhom l-isteering committee? Le, m'humiex l-istess consortia! Il-barrani fejn qiegħed hawnhekk?

ONOR. CHARLES MANGION:  Fil-Cottonera Waterfront p.l.c.!

ONOR. FRANCIS ZAMMIT DIMECH: Fil-Port Cottonera Ltd!

ONOR. CHARLES MANGION: Fil-Cottonera Waterfront p.l.c.!

ONOR. FRANCIS ZAMMIT DIMECH: Il-Port Cottonera Ltd, li kien it-tieni wieħed ...

ONOR. KARMENU VELLA: Le, hawnhekk fuq l-ewwel wieħed qed nitkellmu; fuq il-Cottonera Waterfront p.l.c., li hu consortium differenti.  Hawnhekk spiċċajna b'ħames kuntratturi, erba' periti, ...

ONOR. FRANCIS ZAMMIT DIMECH: Bir-rispett kollu, imma dan li qed tgħid mhux veru. Il-consortia huma kważi l-istess, ...

ONOR. KARMENU VELLA: Mhumiex kważi l-istess għax mhumiex l-istess consortia imma huma differenti.

ONOR. CHARLES MANGION: Fejn huma l-barranin f'dan il-konsorzju?

ONOR. FRANCIS ZAMMIT DIMECH: Nistgħu nagħmlu l-paragun ma' dak li kontu qed tiddiskutu magħhom! Il-Cottonera Waterfront p.l.c. għandha l-istess shareholding li kellha meta kienet qed tiddiskuti mal-Gvern ...

ONOR. CHARLES MANGION: Dan m'hu veru xejn!

THE CHAIRMAN: Ippermettuli.  Jistgħu jiġu definiti d-differenzi li kien hemm fil-kompożizzjoni tagħhom?

ONOR. KARMENU VELLA: Iva, mela le! Per eżempju, il-kumpanija tas-Sur Zahra qiegħda hawnhekk? Il-barrani qiegħed hawnhekk?

ONOR. FRANCIS ZAMMIT DIMECH: Il-barrani ma kienx hemm. Ma tafux li ma kienx hemm?!

ONOR. KARMENU VELLA: Kif ma kienx hemm? Ma ħadux għax ma kienx hemm!

ONOR. FRANCIS ZAMMIT DIMECH: Iss, prosit! Mela qed taqbel miegħi li ma kienx hemm!

ONOR. KARMENU VELLA: Inti qed titkellem fuq consortia totalment differenti.

ONOR. FRANCIS ZAMMIT DIMECH:  Le, inti stess qed tgħidli li ma ħadux għax ma kienx hemm. (Interruzzjonijiet)

ONOR. AUSTIN GATT: Point of order, Sur President!

THE CHAIRMAN: L-Onor. Gatt, on a point of order.

ONOR. AUSTIN GATT: Ma jistax ikun li nibqgħu għaddejjin b'din id-diskussjoni; kulħadd ifajjar; naħa u oħra!

THE CHAIRMAN: Jien ilni nappella l-ħin kollu biex ma jkunx hemm cross discussions!

ONOR. AUSTIN GATT: Ilna għaddejjin fuq l-istess ħaġa sagħtejn u nofs! Wieħed jidħol hawn, l-ieħor jixgħel il-microphone, wieħed jagħmel hekk ...!  Fil-laqgħat li kellna dwar l-HSBC ...

THE CHAIRMAN: Ma nixtieqx li jkun hemm kummenti min-naħa tal-udjenza għax inkella jkollna nitolbu lin-nies biex joħorġu mill-kamra.

Jien naħseb li l-point of issue hu li m'aħniex se nagħmlu progress 'il quddiem jekk ma niċċarawx il-fatti. Naħseb li l-proċess u l-proċedura trid tiġi stabbilita qabel ma naslu għall-kuntratt, u dan naħseb li huwa fatt ċar. Issa qed jemerġa ċar u tond li għandek differenzi fundamentali fl-area, fil-facilities, fid-deal u anke fil-parametri. Qabel m'huma se jiġu defined dawn kollha naħseb li ma nistgħux nagħmlu progress f'din il-laqgħa.

ONOR. KARMENU VELLA: U fil-consortia issa wkoll!

THE CHAIRMAN: Issa għandna tal-consortia wkoll. L-Onor. Gatt.

ONOR. AUSTIN GATT: Sur President, minkejja li fil-laqgħat li kellna dwar l-HSBC kien hemm ħafna fejn ma qbilniex, id-diskussjoni saret b'mod organizzat. Ejjew ngħidu li l-Onor. Vella jagħmel statement u jgħid: Isma', il-consortium "X" fi żmienna kien hekk u issa fi żmienkom huwa hekk; x'għandek x'tgħidli? Imbagħad għandu jirrispondi l-Ministru Zammit Dimech, il-Ministru Vella jirrispondih li jrid u jaqtgħuha!

ONOR. KARMENU VELLA: Mhux hekk qed nagħmlu?!

ONOR. AUSTIN GATT: Hux hekk qed tagħmlu!  Min jgħid ħaġa, min jgħid oħra, kulħadd jixgħel hawn, kulħadd jixgħel hemm ...! F'tal-HSBC qbilna li ma qbilniex, stabbilixxejna l-fatti u mxejna, imma hawnhekk qisna qed nilagħbu l-football; kulħadd jagħti min-naħa għall-oħra!

THE CHAIRMAN: Huwa importanti li nipproċedu b'mod aktar professjonali. Aktar kummenti? Il-Ministru.

ONOR. FRANCIS ZAMMIT DIMECH: Sur President, jekk il-Membri tal-Oppożizzjoni jixtiequ paragun ma' kif kienu l-consortia fid-diskussjonijiet mal-Gvern preċedenti, jien dispost li nagħtihom paragun ukoll. Hawnhekk jien għandi l-memorandum kif kien fit-27th April, 1998, jiġifieri fil-mument tad-diskussjoni mal-Gvern preċedenti. Prattikament il-Cottonera Waterfront plc hija l-istess bid-differenza - inti staqsejtni fuq ta' Zahra - li kien hemm fiha Island Hotels Ltd ukoll, li fl-14 ta' April ta' din is-sena ttrasferixxew ix-shares tagħhom lil Vassallo Builders Group Ltd, jiġifieri issa Vassallo Builders Group Ltd daħlu minflok Island Hotels Ltd. Naturalment l-Onor. Vella jaf kif jimxu l-hotel operations f’Malta, kif jaf ukoll li dawn it-tnejn min-nies jaħdmu flimkien fil-qasam tal-hotels f'Malta.

ONOR. KARMENU VELLA: Imma mhumiex hoteliers! (Interruzzjonijiet)

THE CHAIRMAN: Jekk jogħġobkom żommu l-ordni.

ONOR. KARMENU VELLA: Jekk qed joqgħod iżeffen lili li jien naf?!  (Interruzzjonijiet)

THE CHAIRMAN: Ippermettuli. Onor. Vella, jekk qed tħoss li qed tiġi miskwotat għandek id-dritt li tirrispondi.

ONOR. FRANCIS ZAMMIT DIMECH: Qed ngħidlek li la kien hemm barranin fis-27 t'April, 1998 u lanqas hemm barranin illum. L-unika differenza - anzi hemm żewġ differenzi, biex inkunu preċiżi - hija li minn dakinhar sa llum Island Hotels Ltd għamlet trasferiment tax-shareholding tagħha lil Vassallo Builders Group Ltd filwaqt li Bencini Holdings Ltd ittrasferixxa lil B & C Ltd, li probabbli huma kważi l-istess għaliex naturalment wieħed huwa l-Perit Bencini waħdu u l-ieħor huwa l-Perit Bencini u l-Perit Cassar. Imma nsomma, issa wieħed jifhem kif jaħdmu l-periti, u għandna ieħor li jifhem kif jaħdmu l-lukandiera! (Interruzzjonijiet) Din ma jien qed ngħidha bl-ebda diżrispett! Kulħadd jaħdem kif irid! (Interruzzjonijiet) Dawn huma d-differenzi li kien hemm. Ma kienx hemm barranin dakinhar u m'hemmx barranin illum!  (Interruzzjonijiet)

ONOR. KARMENU VELLA: S'issa stabbilixxejna li dan huwa proġett ġdid, jiġifieri huwa inutli li joqgħod ... (Interruzzjonijiet) Anzi jien biex inkun aktar konkret ... Għalhekk staqsejtek! Urini! Għidli: Qabel kien hemm tliet items biss; il-palazzi, l-użu tal-...  U llum baqgħu l-istess tliet items! Jien qed ngħidlek bil-kontra! Qabel ma niddiskutu l-kuntratt, ... Jekk jien inkun se niddiskuti kuntratt bejni u bejn ħaddieħor, l-ewwel ma rrid inkun naf huwa x'se nbiegħlu jew x'se ngħaddilu u t-tieni nett irrid inkun naf min hu x-xerrej. Aħna għadna lanqas biss stabilixxejna x'se nbiegħulu. Jekk nistabilixxu x'se nbigħulu u fiex se jkun jikkonsisti l-proġett kollu, għallinqas inkunu nistgħu ngħidu li mxejna pass. Jien għalhekk għedtlek: Ejjew nibdew minn hemm ħalli nistabbilixxu li hawnhekk m'aħniex qed nitkellmu fuq l-istess proġett ta' qabel u issa m'aħniex qed nitkellmu fuq l-istess consortia ta' qabel lanqas.

THE CHAIRMAN: Jista' dan it-tagħrif jingħata f'xi stadju?

ONOR. FRANCIS ZAMMIT DIMECH: Sur President, jien naf li f'din l-inkwiżizzjoni tibqa' tistaqsi l-istess domanda biex forsi l-akkużat, baxxut, jgħidlek: Iva! Imma bir-rispett kollu, m'aħniex se naslu s'hemmhekk! Jien se nibqa' ngħid li dan huwa proġett fil-parametri tal-call of intention kif ħarġet mill-Gvern preċedenti. Huwa differenti mill-kuntratt kif kien se jagħmlu l-Gvern preċedenti, però għadu fil-parametri tal-call of intention li ħareġ il-Gvern preċedenti.

ONOR. KARMENU VELLA: Sur President, diġà spjegajna. Anke jekk din naċċettawha, xorta qiegħed barra minn dawk il-parametri għax għandek żewġ affarijiet ... Tista' tgħid lil dan il-Kumitat jekk il-biċċa art tar-Rinella hijiex qiegħda fil-parametri ta' dak l-istudju li qed issemmi inti? Tista' tgħid lil dan il-Kumitat jekk fejn hi ġejja l-hotel, jiġifieri fuq ix-xatt tal-Kalkara, hijiex inkluża f'dawk il-parametri tal-ewwel brief? Tista' tgħid jekk il-casino huwiex qiegħed f'dawk il-parametri? Ejjew naċċettaw it-teorija tiegħek. Tgħidilna jekk dawn humiex inklużi hemmhekk għallinqas?!

ONOR. FRANCIS ZAMMIT DIMECH: Sur President, jien ninterpreta li tourist facilities jinkludu li jkollok il-lukanda u l-casino u għalhekk huma fil-parametri tal-call of intention tal-Gvern preċedenti. Jirriżultali wkoll, Sur President, illi l-Gvern preċedenti kien dispost li jiddiskuti l-lukanda ma' min jagħmel l-iżvilupp jew anke l-casino, però kien qalilhom: Mhux f'dan l-istadju, dik tkun fi stadju differenti! (Interruzzjonijiet)

ONOR. AUSTIN GATT: Ma jimportax jekk m'aħniex qed naqblu, imma ejjew nagħmlu progress.

THE CHAIRMAN: Iżjed kummenti? L-Onor. Buhagiar.

ONOR. CHARLES BUHAGIAR: Sur President, jien naħseb li għalkemm tan-naħa l-oħra mhumiex qed jammettu li dan hu proġett differenti, qed naqblu li dan hu proġett differenti.

ONOR. FRANCIS ZAMMIT DIMECH: Le, naħseb li m’aħniex qed naqblu.  

ONOR. CHARLES BUHAGIAR: Le, le, aħna qed naqblu li dan ...

ONOR. AUSTIN GATT: Nistgħu naqblu li ma naqblux? Kulħadd jgħid l-opinjoni tiegħu.

ONOR. KARMENU VELLA: Tistgħu tgħiduli għalfejn qed isiru dawn il-laqgħat biex niġu noqgħodu nidħku b'xulxin?! Din serjetà li joħroġ proġett ta' Lm16-il miljun u jaqbad ...?! (Interruzzjonijiet) U mbagħad niġu nidħku! Idħak għax għandek għalfejn tidħak!

THE CHAIRMAN: Ippermettuli. Onor. Vella, nixtieq li l-affarijiet jimxu b'mod orderly.
ONOR. KARMENU VELLA: Dik lilu għidha u mhux lili! 

THE CHAIRMAN: Qed ngħidha lil kulħadd. Huwa importanti li jkun hemm tweġibiet għall-mistoqsijiet li jsiru, imma importanti li ma jkunx hemm dan l-approach.  

ONOR. CHARLES BUHAGIAR: Imma t-tweġibiet mhumiex qed jingħataw. Nixtieq niġbed l-attenzjoni li skont ir-regoli t-tweġibiet jingħataw.  

THE CHAIRMAN: Jien appellajt mill-bidu nett li jkun hemm tweġibiet ċari għall-mistoqsijiet li qed isiru. Ma nistax nisforza individwu biex iwieġeb b'mod kategoriku aktar minn hekk. Imbagħad kulħadd jasal għall-konklużjonijiet tiegħu.

ONOR. CHARLES BUHAGIAR: Nixtiequ ninnotaw li t-tweġibiet ma ngħatawx.

THE CHAIRMAN: Hawn il-press preżenti u mbagħad kulħadd jasal għall-konklużjonijiet tiegħu. Hawn anke membri tal-pubbliku preżenti.

ONOR. CHARLES BUHAGIAR: It-tweġibiet ma ngħatawx. Issa ħalli mmur fuq punt ieħor.

Għandna proġett wieħed maqsum bejn żewġ consortia. Meta ħin minnhom il-Ministru kien qed jitkellem dwar kif l-isteering committee għamel l-evaluation tiegħu tal-consortia, huwa qal korrettament li meta l-isteering committee ra min kienu l-consortia ovvjament ra x'expertise għandhom fil-qasam ta' xogħol li se jidħlu għalih. Issa ġaladarba l-isteering committee ma baqax jiffunzjona, dwar dawn iż-żewġ proposti ġodda taż-żewġ consortia differenti li saru min evalwa l-expertise u l-esperjenza li għandhom l-operaturi u l-partijiet tal-consortia fix-xogħlijiet li jidħlu għalihom? Pereżempju, il-Ministru huwa konvint li Port Cottonera Ltd għandha expertise biżżejjed biex tmexxi casino? Il-Ministru huwa konvint li Port Cottonera Ltd għandha expertise biex topera lukanda? U l-Ministru hu konvint li l-consortium l-ieħor, il-Cottonera Waterfront p.l.c., għandha l-expertise biex tmexxi l-marina? Għax din ma toħroġ minn imkien. L-unika ħaġa li jien personalment konvint minnha hi li dawn għandhom l-expertise biex jibnu d-djar u l-appartamenti! Dik m'għandix dubju minnha, imma mill-bqija ma jien konvint minn xejn aktar! Jien nixtieq li l-Ministru jgħidilna jekk saritx evalwazzjoni tal-expertise ta' dawn iż-żewġ consortia għax-xogħol li jridu jidħlu għalih u jekk iva, minn min saret din l-evalwazzjoni.

THE CHAIRMAN: Il-Ministru.

ONOR. FRANCIS ZAMMIT DIMECH: Sur President, naħseb li d-dinja ta’ llum marret daqsxejn 'il bogħod miż-żmien meta konna ngħidu: Isma', jekk int trid tmur issewwi ż-żarbun sib l-iskarpan tar-raħal għax dak ilu ħafna jsewwi ż-żraben! Meta qed nitkellmu fuq żvilupp ta' investiment ta' din il-kwalità, dak li trid tkun konvint minnu hu li jkollok konsorzju li għandu l-professjonalità ta' management, li għandu r-riżorsi, li għandu l-back-up meħtieġ u li mbagħad hu stess jara kif se jattwa dak il-proġett. Pereżempju, jien ma nippretendix li Port Cottonera Ltd, biex nagħti eżempju b’Port Cottonera Ltd, jekk trid tagħmel lukanda bilfors irid ikun xi ħadd minn din il-kumpanija li huwa lukandier jew xi ħadd li fiżikament jibni l-lukandi! Jien nippretendi li fil-każ ta’ consortium - f'dan il-każ anke b'component barrani, li huwa kommess għas-suċċess tal-proġett - meta jagħmlu proġett ta' din il-kwalità huma jagħmlu l-outsourcing kollu meħtieġ kif ukoll l-involviment ta' operators professjonali biex b'hekk ikollna l-ispin-off effects tal-investiment li rridu. Dan spjegajtu wkoll fl-introduzzjoni li għamilt jien ilbieraħ. Jien fakkart li aħna wasalna wkoll fuq il-konċett li f’kull component tal-proġett jista' jkun hemm kumpaniji sussidjarji fejn il-consortium, ikun liema jkun minnhom, iżomm 60%, jagħti sa 40% lill-operator li jkun involut magħhom u jagħmlu l-parti tal-component flimkien. Jien informat li għar-rigward tal-lukanda Port Cottonera Ltd qiegħda f'negozjati mill-aktar pożittivi ma' wħud mill-aqwa chains internazzjonali f'lukandi li jistgħu jkunu ta' vantaġġ kbir għal pajjiżna jekk ikunu stabbiliti hawnhekk għaliex għandhom anke l-marketing, apparti l-hotel operating capabilities tagħhom.  Allura għaliex Port Cottonera Ltd m'għandux jagħmel dan it-tip ta' ftehim jekk isir ftehim li hu għall-ġid tiegħu bħala investiment u għall-ġid tal-proġett kollu globalment?  U għaliex Port Cottonera Ltd ma għandux jagħmel l-istess għar-rigward tal-casino u ta' faċilitajiet oħra? Għaliex bl-istess argument il-Cottonera Waterfront p.l.c. m'għandux ikollhom operators magħhom fuq il-yacht marina jew fuq xogħol ieħor li jridu jagħmlu? Il-Gvern se jagħmel monitoring tal-proġett minn dawn l-angoli kollha, u dak li riedna nkunu konvinti minnu aħna huwa li għandek consortia who mean business, li huma serji, li huma nies professjonali fl-approach tagħhom, li huma nies kompetenti wkoll bħala skill importanti fid-dinja tal-lum kif tmexxi proġetti bħal dawn, jiġifieri sens ta' overall management, u li mbagħad huma jmexxu l-proġett bil-modi li huma jidhrilhom. Jekk aħna għadna naħsbu li jekk inti tagħti ħanut tal-ħwejjeġ trid issib lil xi ħadd li dejjem kien ibigħ il-ħwejjeġ, ikun tajjeb jekk nirrealizzaw li dik mhijiex id-dinja realistika ta’ llum għax fid-dinja tal-lum trid tara l-iżvilupp fl-aspetti kollha tiegħu. Trid tara kif dan jintegra u li min imexxi huwa professjonali fl-approach tiegħu. Li tkun professjonali fl-approach tiegħek ifisser ukoll li apparti r-riżorsi interni kollha li diġà jkollok fil-consortium, tkun kapaċi wkoll tattira lejk riżorsi oħra li jkollok bżonn.  Jien konvint li ż-żewġ consortia jikkwalifikaw f'dan is-sens.  

ONOR. CHARLES BUHAGIAR: Ħalli nara jekk fhimtekx tajjeb. Skont id-dinja tiegħek, proġetti bħal dawn inti tagħtihom lil min għandu l-flus biex jagħmilhom u lil min għandu kompetenzi ta' serjetà fil-management bażikament, imma ma tfittixx li jekk se tagħti marina, min jieħu l-marina - issa hawn m’iniex qed ngħid li għandu jkun hu għax nifhem u naqbel miegħek li m'hemmx għalfejn ikun hu - ikollu operatur ta' marina. Fil-każ ta’ casino, dan għandu jkollu miegħu operatur ta' casino u fil-każ ta’ lukanda dan għandu jkollu operatur ta' lukanda assoċjat miegħu li jkun kapaċi jagħmel dan ix-xogħol. Jekk dan il-Kumitat mhux se jkun informat dwar min huma l-operaturi, allura jien se nasal biex ngħid li aħna qed niġu mitluba biex ngħaddu proġett lil xi ħadd u ngħidulu: Issa li se tagħmel marina mur sib min hu l-aħjar li tista' tieħu l-aħjar flus mingħandu ħalli jagħmel marina! Għax dan jista' jagħmel subleasing. Melta tajjeb; ngħidulu li jista' jagħmel casino u dan imur isib min hu l-aħjar operatur li l-aktar jagħtih flus biex jagħmel casino! Ngħidulu: Mur sib l-aħjar operatur li l-aktar jagħtik flus biex tagħmel lukanda u biegħlu s-site biex jagħmel lukanda hemmhekk! X’tip ta' spekulazzjoni din! Jiddispjaċini, imma aħna ma naqblux li l-proprjetà tal-gvern għandha tiġi spekulata b'dan il-mod! Jekk inti trid li nagħmlu l-affarijiet bis-serjetà kif qed tgħid int ... U jien nemmen li mhux neċessarjament ikun hemm l-expertise inhoused fil-grupp stess, imma jekk dawn għandhom l-operaturi diġa' lined up aħna rridu nkunu nafu min huma l-operaturi ħalli anke nkunu nistgħu nagħmlu judging. Aħna l-interess tagħna mhuwiex min jagħmel il-proġett imma li l-proġett ikun suċċess. Aħna ma jimpurtaniex jekk il-proġett jagħmlux Ċikku jew Peppu; għalina l-aqwa hu li l-proġett ikun suċċess, imma biex aħna nkunu ċerti li l-proġett ikun suċċess irridu nkunu ċerti li dawk l-affarijiet li hawnhekk qed jingħadu li se jsiru, bħall-casino, il-lukanda, il-marina u kollox, hemm min jaf imexxihom u jimmaniġġjahom suret in-nies. Jekk m’aħniex se nagħmlu hekk, il-Parlament se jkun mitlub biex jagħti biċċa art lil dak u biċċa art lill-ieħor u mbagħad ħalli għal dak il-consortium biex jispekulalek dik l-art! Aħna ma naqblux fuq dik it-tip ta' spekulazzjoni. Aħna nixtiequ u rridu li ningħataw aktar informazzjoni dwar il-mod kif se jiġu operati l-faċilitajiet u minn min se jkunu operati. Jekk m’aħniex se nagħmlu hekk, tafu x'se jiġri? Se jiġri bħalma ġara f'Ta' Manoel Island; il-Gvern iffirma l-letter of intent mal-consortium tmien snin ilu jew ma nafx kemm ilu u l-proġett ma beda qatt! Hekk se jiġri fil-każ ta’ dan il-proġett, imma aħna dan ma rriduhx. Aħna rridu li jkollna proġett serju; irridu l-ġid għall-Kottonera bis-serjetà. Biex dan il-proġett isir bis-serjetà rridu naraw li dak li qed nipproponu jkun serju, imma jiddispjaċini ngħid li dak li qed nipproponu mhuwiex serju għax dak li għandna propost quddiemna huwa biss spekulazzjoni ta' proprjetà pubblika.  

THE CHAIRMAN: Il-Ministru Zammit Dimech. 

ONOR. FRANCIS ZAMMIT DIMECH: Sur President, aħna qed nagħmlu l-irbit kuntrattwali kollu fuq il-consortia biex il-proġett jagħmluh huma fit-termini preċiżi li hemm fil-kuntratt, però ma naħsibx li jagħmel sens kummerċjali li int torbot lill-consortia, anke qabel l-iffirmar tal-kuntratt, milli dawn imorru u jagħmlu n-negozjati ma' min iridu jikkonkludu. Jekk tistaqsini jekk għamlux negozjati diġà, lili jirriżultali li għamlu, però din tkun informazzjoni kummerċjalment sensittiva li tappartjeni liż-żewġ consortia rispettivi ma' min ikunu qed isiru t-taħdidiet. Ta’ min jgħid ukoll li din hija fid-diskrezzjoni assoluta tal-consortia. Aħna rridu li l-consortia jkollhom magħhom operaturi ta' fama li jiggarantixxu s-suċċess tal-proġett, però ma naħsibx li huwa fl-interess tal-proġett tal-Kottonera li  - u ejjew naqblu li aħna lkoll rridu l-aqwa ġid għall-Kottonera - ngħidu: Isma', int trid tiftiehem bilfors mat-tali jew mat-tali, jew int trid tgħidilna jekk wasaltx mat-tali consortium jew inkella mat-tali operatur barrani u se norbtok li tasal miegħu bilfors! Jekk tagħmel hekk tkun qiegħed tagħlaq b'mod negattiv għas-suċċess tal-proġett in-negotiating rooms kollha li jkun hemm bejn il-consortium u l-operaturi differenti. Però aħna sodisfatti li jkun hemm operaturi fil-qasam rispettiv tagħhom li huma kompetenti. Wara kollox din mhux l-ewwel darba li ġrat anke f'oqsma u f'kuntratti oħrajn. Pereżempju, il-gvern jiddiskuti li jagħti liċenzji ta' casino f'diversi lukandi fil-pajjiż, imma mbagħad ma jgħidx li l-operatur irid ikun bilfors marbut minn issa dwar min ikun.  

ONOR. CHARLES BUHAGIAR: Imma l-liċenzja tingħata skont l-esperjenza tal-operatur tal-casino.  

ONOR. FRANCIS ZAMMIT DIMECH: Jekk se nitkellmu fuq il-casino, ir-requirements li bihom jista’ jkollok aktar minn casino wieħed - liġi li saret fi żmien il-Gvern preċedenti - se jkunu kollha hemmhekk, jiġifieri dwar x'tip ta' logħob ikun hemm, dwar in-numru massimu ta’ mwejjed u dwar ir-return addizzjonali li jkun hemm għall-gvern fuq casino skont il-Gaming Act, dak kollu se jsir. Ir-requirements li se jkollu r-regolatur, anke d-dritt li jara x'tip ta' operatur għandu, aħna kollha qed inħalluhom. L-istess għall-hotels; ir-requirements kollha li jaqgħu taħt - issa se jkollna l-liġi ġdida dwar l-awtorita' tat-turiżmu - naturalment se jkunu kollha hemm. Anke taħt il-liġijiet eżistenti, ir-regoli tal-awtorità li teżisti biex tara kif operatur imexxi lukanda kollha se jkunu hemmhekk. Bl-ebda mod m'aħna qed inneħħu r-regulatory powers li għandu l-gvern għar-rigward tal-lukanda, għar-rigward tal-casino u għar-rigward ta' kwalunkwe stabbiliment ieħor. Inċidentalment qed insemmu stabbilimenti. Forsi hawnhekk għandi nippreċiża kumment li kont ħadt nota tiegħu qabel għax ma xtaqtx li jibqa' għaddej; din tal-fun and joy ride taħt il-Forti Sant'Anġlu. Il-ħsieb mhuwiex li jkun hem xi fun and joy ride, qisna qed nitkellmu fuq xi luna park. Taħt Forti Sant'Anġlu għandek għerien fl-aktar stat abbandunat li tista' timmaġina. Dawn jien ma rajthomx minn fuq il-bejt għax minn fuq il-bejt ma jidhrux u kelli nidħol fihom fiżikament, kif forsi l-kollegi tiegħi daħlu fihom f'xi żmien jew ieħor. Huma għerien taħt l-area kollha tal-forti; qishom xi maze, li għalija huma interessanti ħafna. L-idea hi li jkun hemm dik li tissejjaħ dark ride, jiġifieri li inti tgħaddi minn post għall-ieħor ġo dawk l-għerien stess u jkun hemm rappreżentazzjonijiet t'aspetti differenti tal-istorja tal-Kottonera. Dak huwa t-tip ta' proġett li huwa intenzjonat għal taħt Forti Sant’Anġlu u mhux xi joy ride or dark ride, fis-sens li tara xi ħaġa li tbeżżgħek. Dawn għandhom ikunu tipo ta’ Madame Tussaud u se jkunu rappreżentazzjonijiet ispirati mill-istorja tal-Kottonera. Huma se jkunu f'area mudlama li mbagħad tiddawwal skont id-direzzjoni ta' din l-exhibition li hija intenzjonata għal hemmhekk. Jien naħseb li dan kien ikun tajjeb li nikkjarifikawh, kif nista' nikkjarifika wkoll li assolutament ma naqbilx li jsir xi bini li b'xi mod imiss mal-linja tas-swar faċċata tal-Kalkara. Il-bini propost u li l-Awtorità tal-Ippjanar kienet ikkonsultata dwaru hu fejn għandek dawk l-arkati għoljin, li hemmhekk safejn naf jien ma tistax tikkwalifikahom bħala swar. Dan qed ngħidu biex nikkjarifika l-kummenti li tqajmu qabel.

ONOR. CHARLES BUHAGIAR: Jien naħseb li jew m’aħniex qed niftiehmu jew inkella qed nitkellmu fuq affarijiet differenti! Jien m’iniex qed ngħid li l-Gvern se jneħħi xi ħaġa mir-regulatory powers li għandu jagħtihom lill-consortium. Ħalli nerġa' nipprova nagħti eżempju. Pereżempju, kull meta fil-Parlament ġejna mitluba sabiex nagħtu proprjetà lil xi kumpannija biex tibni lukanda b’riżoluzzjoni, dejjem konna nkunu nafu min huma dawk l-operaturi tal-lukandi. Issa ħalliha li wara forsi l-operaturi tal-lukanda jinbidlu, imma għallinqas it-talba tkun saret minn xi ħadd li huwa professjonali, li għandu l-esperjenza u li għandu l-expertise fil-qasam tiegħu. Dejjem hekk ġara. Kull meta fil-Parlament saret talba biex tingħata art għal skop speċifiku b’riżoluzzjoni, il-Parlament ikun informat li min jagħmel dik it-talba għandu l-expertise, l-esperjenza u n-know-how biex jopera dak li qiegħed jitlob. Mis-set-up tax-shareholders li għadek kif tajtna, kemm ta’ Port Cottonera Ltd kif ukoll ta’ Cottonera Waterfront p.l.c., jidher ċar li dan l-expertise ma jeżistix fiż-żewġ consortia, kemm biex wieħed jimmaniġġja casino, kemm biex wieħed jimmaniġġja lukanda kif ukoll biex wieħed jimmaniġġja u jopera l-marina. Għalhekk inti ma tistax tippretendi li aħna naqblu miegħek li tagħti faċilità biex jinbena casino, biex tinbena lukanda jew biex tinbena marina lil kumpannija li aħna ma nafux min hi. Effettivament inti llum qed tgħidilna: Jien ċert li dawn qed jitkellmu ma' operaturi oħra u għada pitgħada jagħmlu deal ma' dawn l-operaturi u se jkunu dawn l-operaturi ta' fama internazzjonali li joperaw din il-faċilità. Imma aħna bilfors irridu nieħdu l-kelma tiegħek fuq din? Għax aħna jidhrilna li għandna bżonn xi ftit aktar kunfidenza aktar minn hekk. Għandna bżonn inkunu nafu min huma l-operaturi. Tant konna serji meta aħna għamilna din il-ħaġa, tant konna pprevedejna dak li kien jiġri dejjem fil-passat, jiġifieri li tingħata proprjetà governattiva lil kumpannija partikolari u tingħatalu dejjem abbażi li l-kumpannija li tapplika għaliha għandha l-expertise biex tagħmel dak ix-xogħol, li konna daħħalna kondizzjoni wkoll illi ma jistgħux isiru dawn it-tip ta' trasferimenti għax inkella hemmhekk issir rispekulazzjoni. Ejjew ngħidu li jkun hemm operaturi ta' lukandi barranin u japplikaw sabiex f'Malta jibnu lukanda, u l-gvern jagħtiha l-art. Imbagħad wara li jsir dan kollu, l-art tiġi transferred minn din il-kumpannija barranija għal kumpanija Maltija. Kemm-il darba ġrat din?! Kemm-il darba ġrat?! Issa intom neħħejtuha din għax qed tagħtu l-faċilità li t-trasferiment jista’ jsir. (Interruzzjonijiet) Ilbieraħ fl-introduzzjoni tiegħek inti stess għedt li se tippermettu sa 40% trasferiment fix-shareholding. Imma jekk se tippermetti dan, aktar u aktar huwa importanti li at this stage aħna nkunu nafu min huma dawn l-operaturi. Kieku mhux se tippermettiha, kienu ngħidu li għallinqas dawk huma, imma la se tippermettiha aktar u aktar huwa importanti li dan inkunu nafuh. Dan aħna ma rridux inkunu nafuh għalina biss imma għall-ġid tal-Kottonera u tal-proġett kollu. L-Oppożizzjoni ma jinteressahiex min se jopera l-lukanda, min se jopera l-marina u min se jopera l-casino imma li rridu nkunu ċerti hu li l-operaturi jkunu serji u jkollhom l-expertise biex jagħmlu dan. (Interruzzjonijiet) Nerġa’ ngħidlek li mhijiex se ssir spekulazzjoni, Ministru! Mhijiex se ssir spekulazzjoni ta’ proprjetà tal-gvern! Jekk mhux se jgħidulna min huma l-operaturi li għandhom f'moħħhom u li ffirmaw magħhom - mhux li għandhom f'moħħhom għax jiena nista' nsemmilek isem u ngħidlek li dawk se jkunu l-operaturi tal-lukandi, biex imbagħad insibu li mhux veru - kif jistgħu jippretenduna nivvotaw favur din il-mozzjoni u li aħna nkunu favur dan it-tip ta' proċess li qiegħed isir?! Hemm bżonn li dawn l-affarijiet inkunu nafuhom. Apparti minn hekk, nerġa' nirripeti li huwa importanti wkoll li tagħmel evalwazzjoni tal-consortia. Kif tista' tagħmel evalwazzjoni ta' consortium li se jopera lukanda, casino jew marina jekk ma tafx min se joperah?! Fuq xiex se tevalwah dan? Jekk għandux il-flus biex jibni l-lukanda biss? X’għandu x’jaqsam?! Jien naħseb li huwa importanti li jkollna din l-informazzjoni.

THE CHAIRMAN: Il-Ministru Zammit Dimech.

ONOR FRANCIS ZAMMIT DIMECH: L-ewwel nett naħseb li rridu nifhmu hu illi li wieħed b’xi mod jipprova jikkontrolla t-trasferimenti hija illużjoni, u aktar ma naċċettaw - ilkoll kemm aħna issa mhux naħa jew oħra - li din hija illużjoni kbira iktar nibqgħu b'saqajna fl-art u nkunu nafu fuq xiex qed nitkellmu. Il-Gvern preċedenti ma kienx ipprojbixxa t-trasferimenti. L-aktar li kien wasal biex jagħmel, anke fil-kuntratt ta' sena ilu - u to give the benefit of the doubt favur il-parti l-oħra, forsi li dan il-konċett japplikah ukoll f'kuntratti oħrajn, għalkemm mhux dejjem applikah f'kuntratti oħrajn - kien donnu beda jikkontempla l-konċett li jgħid li jagħti proġett lill-"X", hu min hu, u sakemm il-proġett jitlesta ma jsirux trasferimenti. Naħseb li taqblu li din hi l-formola li kien beda juża! Fuq il-kuntratt tal-Kottonera daħħaltu wkoll klawsola li tgħid illi mid-data tal-kuntratt sakemm jitlesta l-proġett ma jistgħux jittrasferixxu. Issa ħalli nipprovaw nifhmu din xi tfisser eżatt. Il-kuntratt tal-Kottonera kellu jitlesta fuq perjodu ta' sentejn, u l-Gvern preċedenti kien qal li mid-data tal-kuntratt sa meta jlesti x-xogħol ma jistax jittrasferixxi. Mela sakemm isir il-kuntratt jistgħu jibqgħu jittrasferixxu. Dakinhar jien, bħalma qed tagħmel f'ċertu sens l-Oppożizzjoni llum, kont mort nara x-shareholding structure ta’ Port Cottonera Ltd u b'dokumenti li poġġejt fuq il-Mejda tal-Kamra dakinhar, kont ipprovajt li kienu qed isiru transfers of shareholding anke bejn il-perjodu ta’ meta bdew id-diskussjonijiet mal-Gvern preċedenti u meta kellna l-mozzjoni fil-Parlament. Meta staqsejt dwarha, it-tweġiba li ngħatajt kienet legalment korretta għax ir-rabta li ma jsirux trasferimenti hija mid-data tal-kuntratt u mhux qabel. Mela sad-data tal-kuntratt spekulazzjoni tista' ssir wara li jitlesta l-proġett, anke f'sens ta' transfer of shares. Issa għiduli intom bir-realtà legali, politika u ekonomika ta' pajjiżna - sejħulha li tridu - jekk hemmx xi ħadd li jrid jiftiehem ma' xi ħaddieħor biex jidħol f'investiment fi tmiem ta' proġett u jekk għandux formoli oħra ovvji x'jagħmel anke f'dawk is-sentejn li suppost mhux qed jittrasferixxi! Aħna għalhekk għedna li din hija farsa, anzi mhux biss hija farsa imma ma jaqbilx ekonomikament li tinforza li kieku stess kienet inforzabbli. Għaliex? Għax kif qal l-Onor. Buhagiar, jekk aħna rridu operator ta' fama internazzjonali li hu kapaċi jmexxi lukanda, minn dak l-operator x'vantaġġ nieħu bill ngħid: Għeżież shareholders ta’ Port Cottonera Ltd, lestu l-lukanda, oqogħdu għamlu l-ftehim ma nafx ma’ min minn wara dahri, bil-moħbi, jew għiduli u taparsi m'għidtulix, u noqogħdu nilagħbu hekk u mbagħad daħħlu l-operator wara?! Il-gvern x'vantaġġ jieħu minn dan kollu jekk l-operator li rridu għal-lukanda huwa verament operator tajjeb? Mhux aħjar ikun hemmhekk jara d-disinji wkoll?! Mhux aħjar ikun hemmhekk u jgħidilna: Isma', kif nopera jien il-mix tal-kmamar tas-sodda mal-health facilities fil-lukanda mhux dak li tagħmlu intom imma huwa differenti jew inkella jgħidilna li l-lobby area ma jixtiqhiex kif inhi imma jixtieqha differenti?! Pereżempju, jista’ jkun li jien għandi design concepts li jiddistingwu l-lukanda tiegħi ma’ lukandi oħrajn billi jien f'xeni internazzjonali rrid li min jiġi f'dik il-lukanda jkun jaf verament li ġie f'dak l-isem u mhux jaħsibha xi ħaġa differenti għax hemm ċerta kontinwità anke f'design concepts. Allura jekk il-marketing tagħna jinvolvi t-tqassim tal-kmamar b'ċertu mod, mhux aħjar li kemm jista’ jkun dan isir fil-bidu? Għalfejn ngħidulu biex jibni l-lukanda, joqgħod jagħmel il-ftehim, kif ħafna drabi jsir f'Malta u anke f'ħafna pajjiżi oħrajn - u mbagħad sentejn wara, meta jlesti l-lukanda, jiffirma li jrid? Għax hekk kien qed jgħid il-Gvern preċedenti. Ma kienx qed jgħid biex ma tittrasferixxi qatt imma kien qed jgħid biex tittrasferixxi meta tibni. Issa aħna qed ngħidu let's call a spade a spade; lill-operatur ġibu kemm jista' jkun malajr u għidilna min hu għaliex bis-saħħa tal-fatt li jkollok 40% subsidiary ta' dak l-operator dak ikun public knowledge għaliex ikun reġistrat anke mal-MFSC, ikun mar-registrar of companies u kulħadd ikun jaf min hu; ikun qed jinfluwixxi b'mod pożittiv fil-bidu bħala disinn, bħala marketing, bħala concepts, bħala investiment, jekk hemm bżonn, u dawn l-affarijiet kollha. Ftehim b'mod finali ma' operators jien m'iniex informat li sar.  Jien ma rridx noqgħod nimmaġina u ngħid se jsir ''hekk'' jew ma jsirx ''hekk'' però nibqa' dispost lejn il-Parlament u lejn il-ħajja pubblika kollha biex dak li jkun magħruf u dak li nkun mistoqsi dwaru nibqa' nagħti l-informazzjoni kollha. Għandi l-assigurazzjoni li dispost nagħti lill-kollegi kollha tiegħi li diskussjonijiet pożittivi u fi stadju avvanzat huma fl-oqsma rispettivi ma' operators serji ħafna. Però kif qal l-Onor. Buhagiar, irid ikollok il-ftehim fil-fażi finali tiegħu. Jien irrid li dan ma jkunx ftehim wara tliet snin imma rrid li jkun ftehim li jsir kmieni. Aħna fil-mument li bħala Gvern ikollna informazzjoni li jkun sar fil-Parlament, f'mistoqsijiet parlamentari, f'dibattiti u f'kull ħaġa oħra jien nibqa' nagħti l-informazzjoni kollha li jkolli.  Nassigurakom li qatt ma ħbejt xejn minn ħadd u m'iniex se nibda naħbi issa, imma hekk irridu nimxu; b'mod serju flimkien biex ninkoraġġixxu dan l-investiment. 

THE CHAIRMAN: L-Onor. Buhagiar.

ONOR CHARLES BUHAGIAR: Naħseb naqblu li dan id-dibattitu huwa prematur għax l-operators għandek lanqas tafhom. Ġejna hawnhekk niddiskutu fuq ħafna affarijiet li għadhom question marks. Nerġa' nirripeti: Aħna kif nistgħu nagħtu l-vot tagħna biex tiġi trasferita art ħalli tinbena lukanda, casino jew whatever li se jiġi operat minn xi ħadd li ma nafuhx?! Ma jidhirlekx li aħna qed nitkellmu b'nuqqas kbir ta' informazzjoni? Ma taħsibx li dan id-dibattitu hu prematur u għallinqas imissu sar wara li l-operators kienu magħrufa and signed up?  

Kwestjoni oħra hija l-mod kif tqassam il-proġett. Port Cottonera Ltd ingħata l-casino u l-lukanda u l-Cottonera Waterfront p.l.c. ingħata l-marina. Issa jekk dawn lanqas biss jafu min huma l-operators tagħhom kif stajt tgħid li Port Cottonera Ltd huma kapaċi jmexxu casino u lukanda aħjar mill-Cottonera Waterfront p.l.c.? U ġaladarba l-operators mhumiex magħrufa, kif stajt tgħid li l-Cottonera Waterfront p.l.c. jafu jmexxu marina aħjar minn Port Cottonera Ltd? Se mai jien kont ngħid bil-kontra għax Port Cottonera Ltd kienu diġà earmarked skont il-pjan li kien qed isir qabel biex imexxu marina, u aħna nafu li Cottonera Waterfront p.l.c. kellhom il-lukandiera magħhom.  Se mai qlibnielhom il-faċilitajiet li huma għandhom expertise fihom, jiġifieri din il-kwestjoni ta' evalwazzjoni tal-consortia u l-partijiet tal-proġett li ngħataw onestament ma nafx kif saret. Lanqas ma naf kif ġie deċiż li consortium se jagħmel xi ħaġa u consortium se jagħmel xi ħaġa oħra meta t-tnejn li huma m'għandhom l-ebda expertise fil-ħarġiet li ngħataw. Waħda mill-affarijiet li naħseb irridu naraw hija x'wassal biex il-proġett inqasam kif inqasam bejn żewġ consortia. Dan wasal biex jitqassam kif tqassam fuq talba tal-istess consortia? Tkellmu bejniethom, forsi mhux miegħek, imbagħad ġew lura u qalu: Aħna rridu din il-parti, l-oħrajn iridu l-parti l-oħra, b’hekk nikkuntentaw u inti qbilt magħhom! Hekk sar? Ma nafx, qed nistaqsi.  

THE CHAIRMAN: L-Onor. Zammit Dimech.

ONOR FRANCIS ZAMMIT DIMECH: L-ewwel nett nixtieq ngħaddi rimarka fuq il-kwestjoni ta’ jekk dan id-dibattitu huwiex prematur. Almenu dan id-dibattitu huwa aktar matur b'avvanz ta' perjodu ta' sentejn fuq id-diskussjoni ta' sena ilu. Għaliex? Għax dak li kont qed nispjega qabel forsi m'għedtux ċar biżżejjed jew ma ġiex miftiehem. Jien qed ngħid li anke qabel setgħu jiddaħħlu operaturi addizzjonali għall-consortia, u m'għandi l-ebda dubju, anke mid-diskussjonijiet li jien kelli llum maż-żewġ consortia li huma, illi d-dritt li dawn jitkellmu ma' operators oħra kienu qed jeżerċitawh kemm fi żmien il-Gvern preċedenti kif ukoll fi żmien il-Gvern preżenti.  Qabel it-trasferiment lill-operators fit-teorija jew inkella l-involviment tal-operators b'mod uffiċjali kien se jistenna t-tkomplija tal-bini, mentri issa qed ngħidu li mal-mument li jibda l-proġett dan tistgħu tagħmluh. Mela mal-mument li l-Parlament japprova l-kuntratt u allura l-consortia jkunu f'qagħda aħjar biex jikkonkludu - jien informat b'mod ta' sodisfazzjon għalija li d-diskussjonijiet huma kemm operaturi serji u anke f'livell avvanzat ħafna, però ma naħsibx li huwa fl-interess kummerċjali ta' xi ħadd li nipprovaw norbtu d-diskussjoni jekk tikkonkludix ma' "A" jew ma’ "B" - bil-mod kif qed nipprovdu fil-kuntratt tagħna dawn se jkunu kuntratti li nkunu nafu l-kontenut tagħhom kollu mill-bidu nett tal-eżekuzzjoni ta' dan il-proġett. Bil-mod kif kien qed jipproponi l-Gvern preċedenti, forsi konna nsiru nafu f'minimu ta' sentejn wara li l-kuntratt jgħaddi mill-Parlament. Bir-rispett kollu, imma ma naqbilx li issa qed inkunu premature għax se mai issa jew qed inkunu post-maturi - nista' noħroġ kelma ġdida hawnhekk - jew almenu nkunu aktar maturi u mhux prematuri.  

ONOR CHARLES BUHAGIAR: Sur President, għandi point of clarification.  

THE CHAIRMAN: Onor. Buhagiar, on a point of clarification.

ONOR CHARLES BUHAGIAR: Fi żmien il-Gvern preċedenti kulħadd kien magħruf.  L-operaturi tal-marina kienu Abonmarche, li kienu parti mill-consortium, u ma kien hemm l-ebda question marks jew incertainties fl-istorja. Kulħadd kien jaf min se jagħmel xiex.  

ONOR FRANCIS ZAMMIT DIMECH: Bir-rispett kollu, però lanqas din ir-risposta mhi preċiża għax jidher li Abonmarche kienu indikati bħala esperti fil-bini ta' marinas u mhux neċessarjament f'operazzjoni ta' marinas. Fil-fatt jidher li kien qed jinżamm id-dritt li filwaqt li Abonmarche jiddisinjaw u jibnu l-marina, mhux bilfors joperawha huma. Imma anke jekk stess naċċetta l-argument tal-Onor. Buhagiar, xorta ma kienx jaf min hu l-operatur tar-ristoranti u ta' faċilitajiet turistiċi ta' leisure activities oħrajn, u qed ngħidlek dan mhux bi kritika imma għax aktar ma jkun hemm operaturi serji involuti ... Issa skont x'nifhmu b'operators għax jekk nifhmu li l-kumpaniji jgħidu: Issa xtrajna dawn l-assets, għandna x-shares, se nsiru kumpannija pubblika u se noqogħdu nispekulaw dawn ix-shares bħala units individwali, hemm nifhem l-argument tiegħek għax f’dan il-każ hemmhekk qed issir spekulazzjoni fix-shares mingħajr ma qed iġġib l-investiment.  Imma jekk qed tifhem li l-consortium ifittex dak li llum nirriferu għalihom - kif kien hemm id-diskussjoni issa f'kuntest ieħor fil-Parlament Malti għar-rigward tal-HSBC - bħala strategic partners, hemmhekk m'intix qed titkellem sempliċement fuq proċess ta' spekulazzjoni fejn allura għandek asset f'idejk u tgħid li trid "tant" tiegħu, imma qed tgħid:  Jiena għandi lukanda u rrid noperaha skont l-ogħla kriterji internazzjonali u rrid miegħi operator ta' fama internazzjonali. Għandna f'idejna casino li rriduh wieħed mill-aqwa fl-area tal-Mediterran u rridu operators ta’ fama u bil-marketing kif ukoll bl-expertise tal-casinos. Għandna f'idejna dan id-dark ride - biex ma nsejħulux aktar "fun and joy ride" - taħt Forti Sant'Anġlu, hemm operators internazzjonali li jagħmlu dawn it-tip ta' dark rides u rridu lil dawn l-operators jidħlu. Issa l-Gvern qed jgħid liż-żewġ consortia: Irridukom issibu strategic partners magħkom f'dawn l-oqsma kollha. Nirringrazzjawkom tal-informazzjoni li qegħdin tagħtuna diġà, li tindika s-serjetà li mexjin biha, nafu li qed titkellmu ma' wħud mill-aqwa ismijiet f'dawn l-oqsma, aħna rridu l-informazzjoni kemm jista' jkun wara l-iffirmar tal-kuntratt minflok sentejn jew tlieta wara u l-informazzjoni tkun pubblika, filwaqt li aħna se nibqgħu nagħmlu monitoring biex l-affarijiet isiru bl-aktar mod professjonali possibbli. Inċidentalment irrealizzajt li Annex 1 li konna qed nirriferu għaliha, jiġifieri s-survey sheet tal-Awtorità tal-Ippjanar li kienet marbuta mad-development brief u ngħatat lill-consortia, tinftiehem aħjar jekk tkun colour-coded u tlabt xi kopji biex nippreżentawhom b'dan il-mod.  

ONOR. CHARLES BUHAGIAR: Naħseb li m'aħniex qed niftehmu fl-argumentazzjoni li qegħdin nagħmlu. Ħalli mmur lura għall-proġett kif kien propost fi żmien il-Gvern preċedenti. Aħna riedna li ġewwa l-Kottonera jsir proġett li jkollu suċċess. Issab iex inti tkun tista' tagħmel proġett li jkollu success, hemmhekk riedna noħolqu attività li tkun ekonomikament vijabbli u li b'xi mod jew ieħor tagħmel counterbalance tar-restoration works li kien hemm bżonn li jsiru fil-palazzi ħalli dawk il-palazzi li sfortunatament matul is-snin tħallew jiġu deterjorati, jiġu rranġati kif suppost, u mbagħad isir użu mill-palazzi nfushom li jkunu kompatibbli mal-karattru tal-palazzi.  Issa kulħadd jaf li x-xogħol ta' restawr huwa xogħol għali ħafna biex tagħmlu; iqumlek ħafna flus. L-użu li tista' tagħmel f'palazzi restawrati huwa limitat ħafna għax ma tistax tagħmel kollox fihom. Għalhekk peress li konna nafu li d-developer li se jidħol għall-proġett kif kien propost qabel, li jinkludi l-marina u l-użu tal-palazzi, kien se jkollu biċċa xogħol u jonfoq ħafna flus biex ikun jista' jirrestawra l-palazzi, filwaqt li r-return mill-palazzi ma kienx se jkun daqshekk kbir għax kien se jkollu jagħmel użu ristrett ... Għax anke jekk tagħmlu restaurants, kemm se tagħmel restaurants hemmhekk?! U jekk tagħmel il-ħwienet, kemm se tagħmel ħwienet hemmhekk?! Din għad irridu nidħlu fiha għax għadna lanqas bdejna d-diskussjoni ta' kif se jitqassam ix-xogħol hemmhekk u jien naħseb li se jkollna overkill kbira f'dawk li huma faċilitajiet. Imma apparti dan kollu, lid-developer l-affarijiet li huma proposti li se jsiru fil-palazzi mhux se jrendulu biżżejjed to make good għall-ispejjeż li għandu biex jirrestawrahom, u allura dak kien se jkun kontro-bilanċjat bil-flus li tirrendilu l-marina. Huwa b'dan il-mod li aħna konna għaqqadna dan il-proġett flimkien, però dan dejjem bil-presumption li min kien se jopera l-marina kien tal-affari tiegħu, kien tajjeb biżżejjed u kien se jġib ċertu negozju lejn Malta li s'issa ma konniex ġibnieh. Aħna riedna li dan ikun operatur barrani u mhux il-Malta Maritime Authority għax riedna nagħmlu marketing differenti minn dak li tagħmel il-Malta Maritime Authority. Mhux għax il-Malta Maritime Authority m'hijiex kapaċi tibni l-marina - dażgur li kapaċi tibnieha! - imma aħna reidna marketing differenti biex nolqtu markets differenti ħalli permezz tal-marina jkollna ċertu generation ta' income li mbagħad jirrifletti fuq il-palazzi li jkunu restawrati u fuq li l-proġett kollu jkun suċċess. Il-qofol ta’ kollox kien li l-operatur tal-marina jkun operatur internazzjonali tal-marinas tal-affari tiegħu li jkun jaf x'għandu jagħmel hemmhekk. 

Issa li l-proġett inbidel u daħal fih casino kif ukoll lukanda, jien għandi naħseb li l-marina, il-casino u l-lukanda huma l-aktar tliet punti fil-proġett innifsu li se jiġġeneraw income u li fuqu se jintrabat il-proġett kollu. Issa jekk min se jagħmel dawn it-tliet faċilitajiet mhuwiex tajjeb biżżejjed u m'għandux l-expertise neċessarju, jista' ... Jien naf ħafna nies li huma kapaċi jibnulek lukanda. Aqta' kemm għandna nies f'Malta li huma kapaċi jibnu l-lukandi! Kważi kull kuntrattur kapaċi jibnilek lukanda! Imma kemm hawn nies kapaċi joperaw il-lukandi?! U aħna rridu markets differenti. Issa aħna qed ngħidu: Isma', jekk m’intix se ssib operaturi tajbin għal dawn il-faċilitajiet, dawn mhux biss se jippreġudikawlek il-lukanda imma l-proġett sħiħ. Fil-fatt dan kien l-argument li aħna konna tlaqna bih meta konna għamilna l-proġett kif kien propost qabel; li jekk l-operatur tal-marina mhux se jkun xi ħadd tal-esperjenza li għandu expertise internazzjonali u mhux se jmexxi l-marina b'tali mod u manjiera li verament iħallilu qligħ, se jkollok problema għax jippreġudikalek il-proġett kollu kemm hu.

Bl-istess mod fil-proġett ġdid li qed tipproponu intom, liema proġett huwa differenti minn dak li kien hemm qabel, għandkom dawn it-tliet fatturi; il-marina, il-casino u lukanda b'mod partikolari - jien ma jinteressanix min se jkun l-operatur tar-restaurant li semmejt inti jew tas-souvenir shop, għax dak huwa xogħol li kulħadd kapaċi jagħmlu - li fuqhom huwa ppernjat il-proġett kif qed tipproponuh intom. Jekk mhux se jkollkom nies tal-affari tagħhom li jmexxu dawn l-affarijiet sew, allura l-proġett kollu jikkollassa, u aħna ma rridux white elephant ġewwa l-Kottonera imma rridu proġett li verament iħalli l-ġid għar-residenti ta' dik l-area u b'mod nazzjonali. Għalhekk il-kwestjoni tal-operatur hija importanti għax il-proġett huwa ppernjat fuq dawn l-affarijiet. Minħabba din ir-raġuni, aħna qed ninsistu li hemm bżonn tweġbuna b’mod ċar ħafna għall-mistoqsija: Għaliex taħsbu li Port Cottonera Ltd kapaċi tmexxi casino u lukanda aħjar minn Cottonera Waterfront p.l.c.? U għaliex taħsbu li l-Cottonera Waterfront p.l.c. kapaċi jmexxi marina aħjar minn Port Cottonera Ltd? Kif wasaltu għal din il-konklużjoni?  

THE CHAIRMAN: Il-Ministru.

ONOR. FRANCIS ZAMMIT DIMECH: Sur President, l-ewwel nett irrid ngħid li l-informazzjoni li għandi jien anke fuq l-aspetti ta' kif għandna nagħmlu l-mix biex nassiguraw il-feasability tal-proġett donnha hija differenti f'dettall importanti minn dik li għandu l-Onor. Buhagiar, u se nispjega għaliex. Meta tlaqt għad-diskussjonijiet fuq dan il-proġett kelli l-impressjoni li għadu kif ta hu f'din il-Kamra, jiġifieri li minħabba li l-marina hija l-aktar parti li trendi, allura l-marina għandha tingħata lil min se jagħmel żvilupp li huwa iktar iebes mil-lat ekonomiku biex waħda tpaċi ma' l-oħra. Tant ħsibt hekk jien ukoll - però issa se ngħid kif irriżultali mod ieħor - li inizjalment il-Gvern kien qed jikkonsidra serjament li mingħajr ma jnaqqas b'xi mod il-konċett li ssir regeneration tal-Kottonera bħala bini, jagħti economic trust immedjata billi hu, naturalment flimkien mal-Awtorità Marittima, jagħmel il-marina mingħajr ma jeskludi l-possibbilità ta' operator internazzjonali għar-raġunijiet li semma l-Onor. Buhagiar. Meta staqsejt lill-Awtorità Marittima dwar dan, huma qaluli bl-aktar mod kategoriku li għandhom studju li juri li l-marina mhijiex neċessarjament feasible daqshekk weħidha, li fil-marina għandek riskju enormi anke fil-capital outlay li huwa meħtieġ minħabba l-possibbilità tal-bini tal-breakwater, li dan kollu huwa konfermat minn rapport ta' Deloitte & Touche, li kien jeżisti anke fi żmien l-Amministrazzjoni preċedenti, li għandhom capital outlays għal proġetti oħra, u li naturalment sakemm ma jkunux ordnati mod ieħor, il-preferenza tagħhom hi li ma jagħmluhiex huma. Mela lili ma jirriżultalix li hemm din l-economic equation, għalkemm nammetti li tlaqt bl-istess ħsieb. Għalhekk meta saru dawn id-diskussjonijiet u l-consortia dehru li t-tnejn li huma kienu jafu li l-marina fiha r-riskji, l-equation ekonomika li inti taqbad tagħti lill-marina ma kinitx daqshekk faċli għax din tagħtik il-flus kollha immaġinabbli u mbagħad bħala riżultat xi ħadd jagħmel il-bini. Kellu jsir tqassim b'mod differenti biex tiġi assigurata l-feasibility. Naħseb huwa importanti li nirreġistraw dan il-punt għax inkella nibqgħu naħsbu li l-marina hija s-soluzzjoni ta' kollox. Il-marina hija kruċjali hemmhekk, min jagħmel l-iżvilupp li se jagħmel mal-marina huwa marbut li jagħmilha, tkun xi tkun l-ispiża involuta, anke jekk ikun hemm il-breakwater, pero` aħna m'aħniex qed inqisu dik bħala l-akbar return component għal min se jagħmel dak l-iżvilupp. Naħseb illum hemm return components li huma sodisfaċenti, inkluż il-component ta' real estate, u allura hemm package li huwa feasible għal kull wieħed miż-żewġ consortia.

Sur President, jien fid-diskussjonijiet qatt ma tlaqt mill-konċett li hemm xi konsorzju aħjar mill-ieħor biex jagħmel parti jew oħra. Jien iddiskutejt maż-żewġ consortia l-possibbilità li Port Cottonera Ltd tagħmel marina hi, il-bini li llum se jagħmel Cottonera Waterfront Group p.l.c. u bil-maqlub, u għal ħin twil id-diskussjoni maż-żewġ consortia kienet interchangeable. Fil-fatt l-għażla finali saret bil-mod li saret minħabba li ma kienx faċli li ż-żewġ consortia - safejn naf jien mhux bħala riżultat ta' laqgħat bejniethom imma bħala riżultat bilaterali li kien qed ikollhom miegħi, u se mai jien nirrapportalhom ir-reazzjonijiet ta' kull parti għall-oħra - jaħdmu maġenb xulxin. Din hija l-verità, u din hija xi ħaġa li diġà għedtha pubblikament. Għalija li dawn se jaħdmu ma' ġenb xulxin hija waħda mill-akbar breakthroughs ta’ kif saru n-negozjati għax ma kien faċli xejn. Jien naħseb li kieku keli nirrakkonta d-diffikultajiet li ltqajna magħhom biex wasalna s'hawn probabbli mhux id-19-il siegħa ta' dan il-Kumitat ikolli bżonn imma anke ftit iżjed minn hekk ukoll! Kull consortium ra kif il-proġett jista' jkun feasible għalih, u naturalment dan sabiex ikun garantit il-proġett mil-lat ekonomiku għall-Kottonera kollha. Aħna ma ridniex li jkun hemm xi consortium li jitlaq biex jagħmel parti jew oħra mill-proġett u jgħidilna mill-bidu nett li dan se jfalli għax jekk jiġri hekk ikun hemm l-effett li qal l-Onor. Buhagiar; dak ta' white elephant. Aħna riedna li kull konsorzju jkun konvint mill-feasibility tal-proġett ħalli mbagħad ir-rabtiet li hemm fuqhom ikunu rabtiet assoluti. Meta wasalna f'dak il-mument imbagħad stajna niddiskutu mal-consortia r-return għall-gvern, stajna niddiskutu r-rate of return li jkun ogħla, stajna niddiskutu li l-persentaġġ jogħla iżjed u stajna niddiskutu li jkun hemm il-garanziji meħtieġa biex il-proġett fil-Kottonera verament jirnexxi.  

THE CHAIRMAN: Aktar kummenti? L-Onor. Vella.
ONOR. KARMENU VELLA: Sur President, peress li ma ħadtx risposta fuq dawk il-mistoqsijiet li għamilt, u jiena nibqa' ninsisti li huwa kruċjali li ningħataw risposta fuqha - għax dan huwa proġett ġdid, u kull proġett ġdid għandu ċerta proċedura li jrid jadotta, imma f'dan il-każ din il-proċedura ma ġietx addottata - nixtieq ngħajjat lill-Awditur biex jinvestiga l-mistoqsijiet u l-punti li qajjimt jien u li tagħhom ma ħadtx risposta. Nixtieq li l-Awditur jinvestiga l-punti li qajjimt, jekk jista’ jkun jagħtina rapport bil-miktub u jitla' jixhed hawnhekk.

THE CHAIRMAN: Tista' tispeċifika x'inhuma l-punti prinċipali?  

ONOR. KARMENU VELLA: L-ewwel nett nixtieq li l-Ministru jgħidilna jekk jikkonsidrax li dan huwa proġett differenti taħt parametri differenti u mhux noqogħdu ngħidu li qiegħed within l-area jew il-brief tal-Planning Authority. Dan huwa proġett totalment differenti b'parametri differenti mill-proġett li kienet waslet biex issir votazzjoni fuqu fil-Kamra tal-Parlament. Nixtieq li l-Ministru jgħidilna wkoll taħt liema proċedura suppost għandu jaqa' dan il-proġett il-ġdid, jekk kellhiex tinħareġ sejħa għal kull min hu interessat eċċ., jekk huwiex sodisfatt bil-proċedura kif ġiet addottata preżentement mill-Ministru, jekk fl-opinjoni tiegħu din il-proċedura kinitx waħda li normalment tiġi adottata, jekk kinitx regolari jew le u jistax jitfa' dawl u jagħti l-kummenti tiegħu fuq kollox. Nixtieq nagħmel din it-talba mingħajr preġudizzju biex jitkomplew id-diskussjonijiet.

THE CHAIRMAN: Aktar kummenti? Il-Ministru.

ONOR. FRANCIS ZAMMIT DIMECH: Sur President, it-tweġiba tajtha aktar minn darba, u se nerġa' nagħtiha. Il-proċedura li qegħdin nagħmlu hawnhekk m'hijiex proċedura ta' tendering. Li kieku din kienet proċedura ta' tendering, kieku m'aħniex qegħdin fil-Parlament niddiskutu t-trasferiment. Dak huwa l-ewwel punt. It-tieni punt huwa li l-Gvern ma baqax fil-parametri ta’ kif kien se jagħmel il-kuntratt. Dwar dik diġa` għedt li hemm differenza enormi, u li kieku d-domanda għamilhieli hekk mill-bidu, it-tweġiba kienet tkun faċli ħafna. Il-kuntratt ta' sena ilu u l-kuntratt ta’ llum huma differenti ħafna minn xulxin, però l-kuntratt ta’ llum jaqa' fil-parametri tal-call of intention kif ħarġet mill-Gvern, u allura l-Gvern seta' jiddiskuti ma' min irid, kif irid u fuq xiex irid ġaladarba qed jissoġġetta lilu nnifsu biex jiġi l-Parlament. Madanakollu għalkemm kellna dak id-dritt assolut, aħna mxejna fil-parametri tal-call of intention u mxejna biss maż-żewġ shortlisted consortia li kienu indikati mill-isteering committee. 

THE CHAIRMAN: Aktar kummenti? L-Onor. Vella.

ONOR. KARMENU VELLA: Sur President, dan kollu li qed jgħid il-Ministru mill-affarijiet kif qed narahom jien ma jirriżultax u dwar dan qed nibqa' ninsisti.

THE CHAIRMAN: Se jkolli nressaq għall-vot it-talba biex id-Direttur tal-Verifika jinvestiga dawn il-punti li ssemmew min-naħa tal-Onor. Vella u jara x'inhi r-reazzjoni tal-Audit Office fir-rigward tagħhom.

ONOR. AUSTIN GATT: Jekk l-Onor. Vella jidhirlu li għandha ssir xi investigazzjoni biex jara jekk ġewx osservati jew le l-proċeduri taħt il-Financial Administration and Audit Act jista' jitlob għal investigazzjoni, kif għandu kull dritt li jagħmel, però aħna bħala PAC m'aħniex qegħdin hawn biex nordnaw investigazzjonijiet imma biex neżaminaw il-kuntratt u biex ngħidu aħna x'jidhrilna minn dan il-kuntratt. Jien ma naħsibx li hija l-funzjoni tal-PAC li jitlob illi ssir investigazzjoni mill-Awditur, imma jekk l-Onor. Vella jew xi ħaddieħor jrid jitlob lill-Awditur jinvestiga taħt il-Financial Administration and Audit Act, għandu kull dritt li jagħmilha.

THE CHAIRMAN: Naħseb li dan id-dritt jeżisti għax jekk wieħed jara Ordni Permanenti Numru 120E ...

ONOR. AUSTIN GATT: Jien m'iniex qed ngħid li dan id-dritt ma jeżistix imma qed ngħid li m'hijiex il-funzjoni ta' dan il-Kumitat li jagħmel hekk.

THE CHAIRMAN: Point taken. Mela se nressaq din it-talba għall-vot. Dawk favur? (Onor. Membri: Aye) Dawk kontra? (Onor. Membri: No) Carried.

Mela din it-talba għandha tiġi milqugħa għax Standing Order 120E (d) jgħid hekk:

“(d)	to request the Auditor General to submit memoranda on any matter where a request for such submission is made by at least three members of the standing committee;”

ONOR. AUSTIN GATT: Bir-rispett kollu, imma din mhijiex memoranda.

THE CHAIRMAN: Għaliex le?
ONOR. AUSTIN GATT: ret talba formali għal investigazzjoni dwar jekk ġewx osservati l-proċeduri legali. Hawn m’aħniex qed nitolbuh rapport ta' xi funzjoni li għamel hu jew xi ħadd qed jirrapporta fuq xi ħaġa li għamel hu imma qed nitolbu investigazzjoni. Qed ngħidu: Isma', id-Director of Audit, li huwa kostituzzjonalment indipendenti, ġie mitlub minn dak il-kumitat biex jinvestiga l-aġir ta' ħaddieħor. Hemm differenza sostanzjali milli tgħidli “memorandum” għax memorandum hija meta inti titlob lil xi ħadd jgħidlek kif aġixxa f'dawk l
ONOR. AUSTIN GATT: Dażgur li le! Hawnhekk saret talba formali għal investigazzjoni dwar jekk ġewx osservati l-proċeduri legali. Hawn m’aħniex qed nitolbuh rapport ta' xi funzjoni li għamel hu jew xi ħadd qed jirrapporta fuq xi ħaġa li għamel hu imma qed nitolbu investigazzjoni. Qed ngħidu: Isma', id-Director of Audit, li huwa kostituzzjonalment indipendenti, ġie mitlub minn dak il-kumitat biex jinvestiga l-aġir ta' ħaddieħor. Hemm differenza sostanzjali milli tgħidli “memorandum” għax memorandum hija meta inti titlob lil xi ħadd jgħidlek kif aġixxa f'dawk l-affarijiet.  

THE CHAIRMAN: Jekk niftakar sew, diġà kien hemm każ preċedenti meta matul l-Amministrazzjoni preċedenti kien tqajjem każ simili fir-rigward tal-Ministeru għall-Finanzi.

ONOR. AUSTIN GATT: Qabel ma tittieħed id-deċiżjoni finali nistgħu nsibu l-Minuti u naraw jekk dak il-każ huwiex l-istess bħal dan? Għax inkella ma jagħmilx sens li jittieħed vot.  

ONOR. KARMENU VELLA: Iva, jagħmel sens li jittieħed il-vot għax kif għedna diġa`, Standing Order 120E (d) jgħidlek li l-Public Accounts Committee għandu s-setgħa:

“(d)	to request the Auditor General to submit memoranda on any matter where a request for such submission is made by at least three members of the standing committee;”

Issa hawn tliet membri minn dan l-iStanding Committee li qed jitolbu lill-Awditur to submit memoranda fuq dawk l-affarijiet li speċifikajt jien.

THE CHAIRMAN: Aktar kummenti? L-Onor. Mifsud Bonnici.

ONOR. CARMELO MIFSUD BONNICI: Skużani, pero` ...

ONOR. KARMENU VELLA: Għaliex qed tiddejqu minn dan la m'hemm xejn ħażin?!

ONOR. CARMELO MIFSUD BONNICI: Le, m'iniex qed niddejjaq minnha. Irrid ngħid li hawnhekk il-punt ta' proċedura huwa li jekk tliet membri jagħmlu ittra separata lill-Awditur dan ikun jista' jsir, imma hawnhekk aħna ħadna vot, u l-vot huwa erbgħa kontra tlieta, u huwa l-vot li jgħodd. Il-Kumitat kollu kemm hu ma jaqbilx magħha din il-ħaġa u ġaladarba tressqet bħala mozzjoni hija barra mill-ordni. Ara kieku ma saritx mozzjoni imma saret ittra separata minn tliet membri, l-argument forsi kien ireġi, imma mhux mill-PAC. Huma separati, huma indipendenti, għandhom dak il-poter huma t-tlieta, imma mhux aħna bħala kumitat sħiħ.

THE CHAIRMAN: Nirriżerva d-dritt li nagħti ruling aktar tard. Jien fhimt sew ukoll - hux hekk, Onor. Vella? - li inti kont qed tgħid illi jekk it-talba tiġi milqugħa, irrispettivament mill-merti ta' dak li ssuġġerejt, dan ikun bla preġudizzju għad-diskussjonijiet li għandhom ikomplu, jiġifieri l-business għandu jitkompla b’mod normali.

ONOR. KARMENU VELLA: Hekk hu.

THE CHAIRMAN: Baqa' ħames minuti. Hawn aktar kummenti? (Onor. Membri: No)

Mela ġaladarba m’hawnx aktar kummenti, id-diskussjoni hija aġġornata għal-lejla fil-5.00 p.m.

